
I. FINANCIMI I SHËRBIMEVE TË MANAXHIMIT TË MBETJEVE
1.1 Politikat vendore për mbulimin e kostos
Një nga çështjet më të rëndësishme me të cilën përballen sot njësitë vendore në ofrimin e shërbimeve të manaxhimit të mbetjeve, është mbulimi i kostove të shërbimeve. Bazat për qëndrueshmërinë financiare të shërbimeve të mbetjeve mund të arrihen nëpërmjet sigurimit të shërbimeve efektive dhe me kosto efiçiente, si dhe me sigurimin e një sistemi të qëndrueshëm financiar të bazuar në një politikë të drejtë dhe efektive të rikuperimit të kostos. Zgjedhja e opsioneve më të mira dhe të skenarëve të manaxhimit të mbetjeve siguron alternativën më të mirë ekonomike e me kosto efektive, që të përmbushë kërkesat e zbatueshmërisë, kushtet mjedisore dhe sociale. Nga ana tjetër, aftësia e autoriteteve vendore për të krijuar një sistem të qëndrueshëm financiar kërkon burime financiare në dispozicion sipas nevojave dhe krijimin e një sistemi të ndershëm dhe efektiv për mbledhjen e të ardhurave. 

Çdo vit, të gjitha bashkitë dhe komunat në Shqipëri parashikojnë fonde vendore për të mbuluar shërbimet për mbetjet që kanë nën administrimin. Këto fonde, që zakonisht përbëjnë nga 5% deri në 20%
 të buxhetit të tyre vjetor, duhet të mbulohen nga tarifat e pastrimit dhe manaxhimit të mbetjeve. Por në realitet, pjesa më e madhe e financimit të shërbimeve të manaxhimit të mbetjeve bazohet në qasjen e subvencionimit të shërbimeve nga të ardhura të tjera vendore, përsa kohë NjQV-të nuk arrijnë të mbledhin të ardhura të mjaftueshme për financimin e shërbimeve, si dhe nuk kanë mundur të lidhin kostot e shërbimeve me sistemin e të ardhurave vendore dhe me konceptin e përgjegjësisë së prodhuesit të mbetjeve. Mbulimi i kostos nga tarifat i ndihmon njësitë vendore që:
· Të  projektojnë shërbimin në nivelin e dëshiruar në bazë të pritshmërive të publikut;

· Të rrisin përgjegjësinë publike dhe përfshirjen e saj; 

· Të nxisin/inkurajojnë nëpërmjet tarifave të diferencuara arritjen e objektivave specifikë mjedisorë.
Tarifimi direkt, mbart në vetvete një princip të rëndësishëm demokratik që është ai i mbulimit të kostos nga faturimi direkt: mundëson qytetarët që të gjykojnë se shërbimet e pastrimit kushtojnë dhe njëkohësisht mundësinë që ata të kuptojnë sa të ardhura shpenzohen në këto shërbime. Edhe nësë “tarifimi direkt” mbetet opsioni më i preferuar, krahasuar me “tarifimin jo direkt”, përsëri autoritetet vendore në Shqipëri dhe jashtë saj janë të vetëdijshëm që nuk mund të mbulojnë plotësisht koston e shërbimeve bashkiake vetëm nga tarifat. Për këtë arsye, sistemi ka nevojë të subvencionohet nga burime të tjera financash bashkiake.

Për më tepër, niveli dhe struktura e tarifave të mbetjeve është një vendim politik i këshillit bashkiak/komunal, i cili në disa raste ndryshon edhe nga vetë politika apo vendimarrja e bashkisë. Ndonjëherë autoritetet lokale nuk kanë mundësi të rrisin tarifat e mbetjeve në nivelin e dëshiruar (me qëllim mbulimin e kostos), pasi nuk janë të aftë të mbledhin këto tarifa, ose ndoshta janë të vetëdijshëm, që rritja e tarifave do të dekurajojë publikun që të paguajë.
1.2 Politika vendore për investimet

Siç e ka treguar edhe praktika, synimi i autoriteteve vendore qëndron në përmbushjen e menjëhershme të kërkesave urgjente, brenda një ose dy viteve të zbatimit të planit. Për shembull, blerja e kamionëve të rinj si dhe e një numri të caktuar kazanësh konsiderohet si infrastrukturë bazë për ofrimin e shërbimit; për këtë qëllim, duhet financuar brenda një kohe të shkurtër. 

Më pas, modernizimi i mëtejshëm i infrastrukturës së mbetjeve, prezantimi i skemave të ndarjes së mbetjeve (do të ishte mirë të fillohej me skemat pilot) apo nismat e kompostimit në shtëpi mund të kërkojnë një periudhë më të gjatë kohe për t’u arritur (deri në tre vjet).

Investimet kryesore si p.sh., ndërtimi i infrastrukturës, rehabilitimi i venddepozitimeve apo ndërtimi i impianteve të riciklimit/përpunimit, do të varen nga burimet financiare që janë në dispozicion (donatorët apo qeveria qendrore) dhe/ose shkalla e interesit dhe niveli i përfshirjes së biznesit të riciklimit. Në këtë kontekst, qeveria qendrore inkurajon rehabilitimin dhe mbylljen e vend-depozitimeve ekzistuese me anë të skemave të drejtpërdrejta të financimit. Si investimet urgjente ashtu edhe ato në vazhdim, duhet të mbështeten nga burimet financiare vendore dhe kombëtare, donatorët e huaj, bankat e zhvillimit, sektori privat apo një kombinim mes tyre.

Ekzistojnë gjithashtu edhe investime të tjera strategjike, si p.sh., ndërtimi i stacionit vendor të transferimit të mbetjeve, që mund të bëhet një nevojë e rëndësishme dhe urgjente për shkak të ndryshimit të politikave për depozitimin e mbetjeve (përqasje rajonale) dhe kursimet e mundshme që mund të sjellë kjo zgjidhje.

1.3 Alternativat financiare për manaxhimin e mbetjeve bashkiake
Për të përmbushur kërkesat për financimin e shërbimeve të manaxhimit të mbetjeve bashkiake brenda nivelit të kërkuar, është e rëndësishme të kombinojmë të gjitha burimet e mundshme, si të brendshme ashtu edhe të jashtme, ku më kryesoret përfshijnë: grante kombëtare/të huaja, hua të lehta, kredi tregtare, kontribute bilaterale të donatorëve, burimet vetjake etj. Sidoqoftë ja vlen të përmendet, që instrumentet finaciare për financimin e shpenzimeve operacionale, të mirëmbajtjes dhe ato kapitale, ndonjëherë ndryshojnë nga ato të instrumenteve që përdoren për financimin e investimeve fizike, ose programe apo projekte të ndryshme.
Në përgjithësi burimet financiare variojnë si më poshtë:
(i) Buxheti i Shtetit
Financimi mund të vijë drejtpërdrejt nga buxheti i shtetit (grant i pakushtëzuar), apo nga mënyra të tjera financimi nga ky buxhet (të ardhura të kushtëzuara sipas projekteve), apo të ardhura të mbledhura nga taksat kombëtare mjedisore (rezervat për shpenzimet mjedisore) dhe gjobat, ose si pjesë e të ardhurave nga taksa të tjera shtetërore. Këto të ardhura  të alokuara nga pushteti qendror kanalizohen dhe shpërndahen në nivel vendor çdo vit sipas disa kritereve të përcaktuara si psh. numri i popullsisë, etj. 
(ii) Tarifat e  drejtpërdrejta vendore
Duke u nisur nga principi “ndotësi paguan”, konsumatorët aktual të shërbimeve duhet të përballojnë koston e plotë të shërbimeve. Për këtë qëllim, bazuar në legjislacionin në fuqi, çdo NjQV duhet të caktojë tarifa pastrimi ose për manaxhimin e mbetjeve për të gjithë konsumatorët që përfitojnë këto shërbime. Të ardhurat e mbledhura nga këto tarifa duhet të mbulojnë duhet të mbulojnë jo vetëm koston operacionale dhe atë të mirëmbajtjes, por gjithashtu edhe investimet në lidhje me amortizimin dhe zëvendësimin e mjeteve dhe pajisjeve ekzistuese, por edhe investime të tjera në të ardhmen.
(iii) Të ardhurat e tjera vendore
Përveç financimit të buxheteve bashkiake nga buxheti i shtetit, kemi financimin nga të ardhurat e vetë njësive lokale (të ardhurat nga të gjitha taksat dhe tarifat bashkiake). 

a) Gjobat dhe penalititet për ndotjen ndaj mjedisit: gjobat dhe penalititet për ndotjen ndaj mjedisit janë burime të rëndësishme financimi, që mund të përdoren kryesisht për qëllime të edukimit dhe sensibilizimit të komunitetit. Këto lloje të ardhurash, të cilat zakonisht mblidhen nga agjensitë mjedisore në nivel qendror dhe rajonal ose nga vetë autoritetet e bashkive (inspektoriate, polici bashkiake, etj),  mundet që të transferohen dhe shpërndahen tek njësitë vendore si fonde mjedisore. Fondet mjedisore duhet të përdoret vetëm për qëllime mjedisore.
(iv) Fondet për Mjedisin

Ashtu siç u përmend edhe më parë, fondet specifike mjedisore që delegohen nga qeveria qendrore ashtu dhe fondet që mblidhen nga vetë bashkitë për qëllime mjedisore mund të përmblidhen dhe kanalizohen për tu përdorur si fonde speciale për investime të përcaktuara mjedisore. Përveç qëllimit primar të tyre, fondet për mjedisin mund të kthehen shpesh në instrumente të rëndësishëm për sigurimin dhe gjenerimin e fondeve nga Institucione Financiare Ndërkombëtare (IFN) të huaja (p.sh Banka Botërore (BB) apo donatorë bilateralë. Më së shumti, investitorët dhe donatorët e huaj kërkojnë bashkë-finacimin, si një mekanizëm ose kusht, që të sigurojë përfshirjen në mënyrë aktive të autoriteteve lokale dhe t’i bëjnë ata më të ndërgjegjshëm për mirëmbajtjen këtyre investimeve. 

(v) Kapitali tregtar: 

Dy burimet kryesore për financimin e projekteve të mjedisit apo të manaxhimit të mbetjeve janë kapitali tregtar, që mund të sigurohen nga sektori bankar dhe nga kompanitë “leasing”.
a) Bankat tregtare: Vullneti i bankave tregtare për të mbështetur investimet në fushën e mjedisit dhe manaxhimit të mbetjeve lidhet drejtëpërdrejtë me leverdinë e këtyre kredive dhe aftësisë së qeverisje vendore për ta paguar atë. Në situatën aktuale aftësia e njësive vendore për të marrë kredi nga bankat e vendit është e ulët, por mund të rriten lehtësisht në të ardhmen, në sajë të faktit që donatorët e huaj dhe IFN-të, në pjesën më të madhe të rasteve, kërkojnë që fondet e tyre të kanalizohen dhe të manaxhohen nga një bankë lokale, në mënyrë të tillë që të motivojë bankat lokale për të marrë pjesë në këto fonde.

b) Tregu “Leasing”: Aktualisht “leasing” është i limituar për sigurimin e mjeteve motorrike dhe pajisjeve të lëvizshme. Megjithatë, produktet “leasing” po zhvillohen me shpejtësi dhe ka gjasa të zgjerohen në një shkallë të gjërë në impiantet mjedisore në vitet që vijnë. 
c) Koncesionet dhe partneritetet publik/privat: Marrëveshjet konçesionare mund të marrin forma të ndryshme në sajë të rregullimeve apo marrëveshjeve sipas rastit. Megjithatë, në terma financiarë, zakonisht këto i referohen marrëveshjeve nga të cilat konçesionarët (sektori privat) financojnë investimet (një pjesë ose plotësisht) brenda një periudhe konçensionare, gjatë të cilit ai mund të rimarrë investimin e tij fillestar. Gjatë periudhës së koncesionit ai është përgjegjës për operacionet, të cilat do të mbulohen nga të ardhurat e shërbimit (tarifat). Koncepti i konçesioneve për financimin e impianteve mjedisore dhe atyre të manaxhimit të mbetjeve, duket se po rritet me shpejtësi dhe po kthehet në një instrument efektiv për financimin e investimeve të mëdha kapitale. Gjithashtu, koncepti i konçesioneve është në linjë me ekonominë e tregut dhe përfaqëson një lëvizje drejt partneritetit publik-privat.

(vi)  Burimet vetjake

Kompanitë ekzistuese të trajtimit të mbetjeve, duke përfshirë edhe landfill-et sanitare, kryesisht në pronësi të njësive vendore, kanë patur mundësi të limituara për të gjeneruar të ardhura apo tepricë kapitale. Në shumë shtete të të europës lindore tarifat shpesh nuk mbulojnë koston e amortizimit të aseteve ekzistuese. Duke marrë në konsideratë problemet e rritjes së tarifës, ka gjasa të vogla që kompanitë– si kur administrohen nga privatë apo vetë bashkitë – të mund të gjenerojnë kapital për investime të reja. Prandaj, këto investime do të mund të mbulohen nga burimet vetjake bashkiake që sigurohen kryesisht nga kreditë. Shërbimi i këtyre kredive gjatë periudhës së maturimit, shlyerjet dhe interesat, duhet si pasojë të mbulohet nga tarifat e përdoruesve.
1.4 Parimet e finacimit te manaxhimit të mbetjeve dhe vendosjes së tarifave
Principet e mëposhtme duhet të merren në konsideratë, kur planifikojmë të krijojmë një sistem financiar të qëndrueshëm të manaxhimit të mbetjeve.
a) Alokimi eficient i burimeve: duhet të nxitet alokimi eficient dhe në kohë i burimeve të mundshme të bashkisë midis përdoruesve;

b) Mbulimi efektiv i shërbimeve: nënkupton stimulimin e ofrimit të shërbimeve me koston më të ulët;

c) Mbulimi i kostos: tarifat duhet të mbulojnë kostot që lidhen me ofrimin e shërbimit, duke përfshirë kostot operative, të mirëmbajtjes, kapitale, të zëvendësismit dhe financimit;

d) Realizueshmëria financiare: tarifat duhet të lejojnë qëndrueshmërinë financiare të mbulimit të shërbimeve, duke marrë në konsideratë edhe subvencionet;

e)  Barazia horizontale: përdoruesit e shërbimeve të të njëjtës kategori duhet të trajtohen në mënyrë të barabartë dhe duhet të paguajnë të njëjtën shumë për të njëjtin nivel shërbimi. Kjo do të thotë që të gjithë duhet të paguajnë, edhe shërbimet apo institucionet publike (spitalet, ushtria, administrata, etj) për mbetjet që ata gjenerojnë.
f) Barazia vertikale dhe ulja e varfërisë: proporcionalisht, konsumatorët e varfër duhet të paguajnë më pak për shërbimet. Familjet e varfëra duhet të paguajnë tarifat që mbulojnë vetëm kostot operative dhe të mirëmbajtjes, ose mund të subvencionohet për përfitimin e shërbimeve bazike;

g) Fizibiliteti administrativ dhe teknik: çdo tarifë duhet të jetë e zbatueshme si nga ana administrative dhe teknike. Procesi i zbatimit duhet të jetë më pak i kushtueshëm sesa përfitimet nga vetë zbatimi i tyre;
h) Ndotësi paguan: ata që janë përgjegjës për gjenerimin e mbetjeve dhe eksternaliteteve nga gjenerimi apo depozitimi final i mbetjeve, duhet të paguajnë për koston sociale të këtyre mbetjeve;
i) Evitimi i depozitimeve ilegale: tarifa nuk mund të bëhet shkak për dekurajimin e përdoruesve për pagesën e saj dhe rrjedhimisht të nxisë depozitimet ilegale të mbetjeve. 

j) Proporcionaliteti: sasia që paguajnë përdoruesit duhet të jetë në proporcion me përdorimin apo përfitimin nga shërbimet;

k) Transparenca: vetë tarifat dhe subvencionet e tyre duhet të jenë të kuptueshme dhe transparente;

l) Promovimi i zhvillimeve ekonomike lokale: Zhvillimet ekonomike lokale nuk duhet të dëmtohen nga përqasja dhe niveli i tarifave. Parashikime speciale mund të bëhen për tarifat e biznesit dhe industrive, për të inkurajuar aktivitetet ekonomike lokale.

II. SI TË PLANIFIKOJMË NJË SISTEM FINANCIAR TË QËNDRUESHËM PER MANAXHIMIN E MBETJEVE

Procesi i financimit të shërbimeve të manaxhimit të mbetjeve dhe vendosjes së tarifave për një shërbim bashkiak, nuk është vetëm një procedurë financiare. Financimi i shërbimeve dhe vendosja e tarifave përfshin të të kuptuatit  e shërbimit dhe nivelet e shërbimit që ofrohen; duke njohur kush janë konsumatorët e shërbimit dhe çfarë ata kanë dëshirë dhe mundësi të paguajnë për shërbimin; analizimin e kostove për ofrimin e shërbimit; aspektet  institucionale dhe ligjore, dhe në fund vlerësimin e të gjithë burimeve të të ardhurave, duke përfshirë tarifat.

2.1 HAPI 1: të njohim dhe kuptojmë konsumatorët 

Autoritetet vendore së pari duhet të kuptojnë profilin e konsumatorëve të saj. Një analizë e numrit dhe llojit të konsumatorëve do t’i japë mundësi NjQV-ve për të bërë llogaritjet të sakta të kostos, të vlerësojë volumet e mundshme të mbetjeve të gjeneruara, sa konsumatorë duhet të paguajnë dhe sa realisht paguajnë dhe të vlerësojnë të ardhurat e mundshme nga tarifat. Duhet të mblidhet informacioni për kategoritë e mëposhtme:
(i) Karakteristikat e konsumatorëve 

Bashkia duhet të mbledhë dhe të verifikojë të dhënat për karakteristikat demografike të zonës së saj, ku specifikisht përfshihen:

· Numri aktual i familjeve, banorëve dhe madhësia mesatare e familjeve në territorin administrativ të bashkisë.
· Shpërndarja/klasifikimi i familjeve sipas “llojit të banimit”, si psh. me banim të përhershëm apo të përkohshëm, ose  kategorizimi sipas banimit në zona formale urbane, informale urbane dhe rurale, ose mund të kategorizohet sipas densitetit të familjeve, (zona urbane me densitet të lartë, mesatar dhe të ulët).

· Numri aktual i njësive të biznesit, ambulantëve, industrive, etj – të klasifikuar brenda kategorisë së tyre si psh. biznes i vogël, biznes i madh, apo prodhues, tregtar apo zejtari, etj.

· Numri i institucioneve si zyrat, shkollat, spitalet, etj, si dhe informacion specifik rreth aktiviteteve të tyre, si numri I zyrave, nxënësve, zyrtarë, etj.
· Numri i gjeneruesve industrialë të mbetjeve në territorin administrativ të bashkisë;

përqindja e konsumatorëve industrialë që u ofrohet shërbimi i grumbullimit të mbetjeve, kundrejt atyre që i ofrohet nga sektori privat.
· Prodhues special: pronarët e kopshteve ose industria, tregjet, etj shpesh prodhojnë sasi më të mëdha mbetjesh, duke gjeneruar një kosto më të lartë të grumbullimit të tyre. Kjo mund të analizohet nëse gjeneruesit e mbetjeve nga kopshtet do të mund të taksohen me një normë të caktuar, bazuar në principin “ndotësi paguan”. 
(ii) Vullneti/gatishmëria për të paguar

“Vullneti për të paguar” është një term ekonomik, që ka të bëjë me nivelin e të ardhurave dhe vullnetin që një konsumator është i gatshëm të paguajë për një shërbim që ai dëshiron. Konsumatorët me të ardhura më të larta kanë tendencën të kenë një vullnet më të madh për të paguar për shërbimin. Niveli i shërbimit, komoditeti që i afron ai përdoruesve, informimi dhe niveli i edukimit të konsumatorëve, janë elementët kyç që ndikojnë tek vullneti për të paguar.  Vullneti për të paguar mund të matet me një sërë mënyrash:
· Krahasimi i niveleve aktuale të pagesës me eksperiencat në vitet e mëparshme si dhe me pagesat nga komunitete me nivel social, ekonomik dhe profil shërbimi të njëjtë;

· Me anë të studimeve speciale, të cilat mund të përdoren për të vlerësuar kërkesën për shërbime dhe dëshirën për të paguar;

· Pagesat në raport me të ardhurat e familjes, për shembull pagesat për shërbimin e mbetjeve të ngurta nuk duhet të kalojnë një nivel të caktuar (jo më shumë se 1%) të të ardhurave mesatare të familjes.
(iii) Niveli i shërbimit të ofruar
Niveli aktual i shërbimeve dhe aksesi ndaj shërbimeve të manaxhimit të mbetjeve të ngurta urbane duhet të kuptohet qartë si një bazë për planifikimin e ardhshëm të tarifave dhe të ardhurave nga to. NjQV-të duhet të mbledhin informacione rreth niveleve aktuale të shërbimit në vende/zona të ndryshme të qytetit/komunës, numri i konsumatorëve (familjeve, bizneseve, etj) që kanë akses të drejtpërdrejtë dhe të plotë apo të pjesshëm ose aspak ndaj shërbimeve të ofruara

Konsumatorët industrialë, tregtarë dhe nga institucionet mund të jenë një kategori konsumatorësh të rëndësishme për shumë NjQv. Mund të ketë edhe biznese të mëdha tregtare dhe industriale që gjenerojnë mbetje, për të cilët autoritetet nuk ofrojnë shërbimin e grumbullimit të mbetjeve, por vetëm mundësojnë që mbetjet e tyre të depozitohen në landfillin që administron NjQV-ja. NjQV-ja është përgjegjëse të mbajë të dhëna në lidhje me burimet, llojet, volumet, dhe vendin e depozitimit final të mbetjeve bashkiake dhe jo-bashkiake të prodhuara brenda territorit që është në administrimin e saj. Tregjet janë një tjetër lloj konsumatori jo-rezidencial. Në vende të caktuara, ka një tarifë të veçantë për tregtarët, që të financojnë shërbimin e asgjesimit të mbetjeve dhe shpenzime të tjera të tregut.
Gjithashtu, NjQV-të mund të caktojnë modele tarifash fleksibël dhe të ndryshueshme sipas shërbimit të ofruar. Informacion më specifik për nivelin e shërbimit mund të përfshijë:

· A pastrohen rrugët për zona të ndryshme banimi, tregtare, industrial, etj

· Madhësinë dhe natyrën e hapësirave publike që duhet të pastrohen
· Metoda e grumbullimit të mbetjeve (në burim, nga kontenierët përgjatë rrugëve, e përbashkët ose asnjë); hapësira në të cilën kontenierët janë të vendosur në hapësirat publike
· Sasia dhe natyra e mbetjeve të prodhuara sipas konsumatorëve
· Frekuencat e grumbullimit të mbetjeve
· Magazinimi i mbetjeve (lloji dhe madhësia e kontenierit)
· Ndryshimet në nivelet e shërbimeve përgjatë territorit të bashkisë.
Pasi është grumbulluar informacioni i mësipërm, bëhet kategorizimi sipas blloqeve të banimit apo konsumatorëve.
2.2 HAPI 2: vlerësimi i sasisë dhe përbërjes së mbetjeve  

NjQV-ja duhet të ketë informacion mbi sasinë dhe përbërjen e mbetjeve që mund të gjenerohet në zonë. Pesha dhe volumet totale të mbetjeve janë një tregues i rëndësishëm i kostove aktuale të grumbullimit, transportit, trajtimit dhe depozitimit final të tyre. Gjenerimi i mbetjeve do të përfshijë prodhuesit e mbetjeve nga:
· Konsumatorët familjarë tëpërhershëm
: mbetje të ngurta urbane nga shtëpitë/kopshtet/mbetje nga pajisjet shtëpiake dhe  ndërtimore të prodhuara në nivel familjesh dhe biznesesh të vogla;

· Konsumatorët jo familjarë: që prodhojnë  mbetje tregtare/industriale/spitalore dhe mbetje të tjera jo- bashkiake; Shërbimet publike: sasia e mbetjeve të grumbulluara nga pastrimi i rrugëve, mbledhja e hedhurinave nga depozitimet ilegale, nga kopshtet publike, etj.

2.3 HAPI 3: vlerësimi i alternativave teknike të manaxhimit të mbetjeve
Para se të fillohet me aplikimin e metodologjisë për llogaritjen e kostos, ka rëndësi që të njihen dhe kuptohen të gjitha operacionet dhe shërbimet ekzistuese, duke përfshirë vëllimin e punës, oraret etj., që janë pjesë e sistemit të MM-ve, si dhe operacionet dhe shërbimet e reja (p.sh., prezantimi i sistemit të ndarjes së mbetjeve) apo zgjerimi i skemës ekzistuese (në aspektin e vëllimit të punës, apo shtrirjes së shërbimit në zona të reja).
Shërbimet e pastrimit dhe manaxhimit të mbetjeve mund të ofrohen në mënyra dhe nivele të ndryshme të shërbimit. Zgjedhja e nivelit të shërbimit, alternativat që përshtaten më mirë, teknologjia dhe specifikime të tjera rreth shërbimeve, do të ndikojnë në kostot, në efektivitetin, në eficiencën, në qëndrueshmërinë dhe në pranueshmërinë sociale të shërbimit. Për secilën nga stadet e manaxhimit të mbetjeve të ngurta (si në figurën më poshtë), ekzistojnë alternativa, teknologji apo teknika të ndryshme, si psh. për grumbullimin në burim, në kontenierë, me dy apo tre rryma, për transportin direkt në vendepozitim apo nëpërmjet stacioneve të transferimit, kompostim apo trajtim me përfitim energjie, etj. 

Figure 1 Skema e manaxhimit të mbetjeve të ngurta urbane
(i) Nivelet e shërbimit

Ekzistojnë një gamë alternativash lidhur me nivelet e shërbimit, që NjQV-ja mund të marrë në konsideratë për ofrimin e shërbimeve të mbetjeve të ngurta. Nivelet e shërbimit duhen të përcaktohet përpara vendosjes së tarifave.
Nivelet e shërbimit përcaktohen bazuar në tipologjinë e zonës, në kërkesat dhe preferencat e konsumatorëve, sasinë dhe llojin e mbetjeve të gjeneruara, në funksion të metodave të trajtimit të mbetjeve, financave të mjaftueshme vendore, prioriteteve vendore etj. Kështu në zonat urbane kemi shërbim më të shpeshtë dhe PGM-të ndodhen më afër se një një zonë rurale; kërkesat higjeno-sanitare janë më strikte në zonat urbane se sa rurale; riciklimi dhe kompostimi i mbetjeve kërkon rregulla strikte për diferencimin e mbetjeve në burim sesa trajtimi i mbetjeve në landfill apo në impiantet e trajtimit me përfitim energjitik. 

(ii) Metodat e grumbullimit dhe transportit të mbetjeve
Për të njëjtin nivel shërbimi (për shembull, grumbullim çdo javë në pika të përbashkta) mund të përdoren metoda dhe teknologji të ndryshme (për shembull, përdorimin më shumë apo më pak të fuqisë punëtore, sipas leverdishmërisë së përdorimit të tyre). Metoda e përdorur ndikon në koston dhe eficiencën e shërbimit si dhe në objektiva të tjerë bashkiakë, lidhur me zhvillimet ekonomike lokale apo hapjen e vendeve të reja të punës. 

Për më tepër, ka rëndësi të sqarohet infrastruktura aktuale e mbetjeve (kamionët e mbetjeve, kontenierët, koshat rrugorë etj.), gjendja dhe përdorimi i tyre si dhe nevoja për kamionë dhe pajisje të reja, (p.sh., më shumë kaminonë për mbetjet, më shumë pika grumbullimi, apo kontenierë).

Përpara se të përcaktohen tarifat, NjQV duhet:
· Të vlerësojë metodat e përshtashme të grumbullimit dhe transportit të mbetjeve për zona të ndryshme nën administrimin e saj;

· Të marrë në konsideratë teknologjitë e përshtatshme për grumbullimin e mbetjeve (llojet e përshtashme të mjeteve dhe pajisjeve të zgjedhura). 
(iii) Konsumatorët e veçantë

Konsumatorëve e veçantë kryesisht i ofrohet shërbim, nëse ata bëjnë një kërkesë, brenda llojeve të shërbimeve që ofrohen, të përcaktuara nga sasia dhe lloji i mbetjeve të gjenerojnë. Autoritete vendore duhet:
· Të vlerësojnë kërkesën për shërbime ndaj mbetjeve të veçanta (jo bashkiake) dhe të vlerësojnë nëse ka mundësi teknike e të përshtashme për të përmbushur këtë kërkesë shërbimi

· Të vlerësojë teknologjinë më të përshtashme dhe me kosto më efektive
· Të përcaktojnë tarifa që lidhet drejtpërdrejt me koston e shërbimit të ofruar

(iv) Pastrimi publik

Standarti (frekuenca, niveli dhe cilësia) e pastrimit të hapësirave publike, dhe metodologjia e përdorur, duhet të merren në konsideratë nga autoritetet vendore, përsa kohë ndikojnë në efektivitetin e kostos të shërbimit dhe  në nevojën për financim.
(v) Administrimi i impianteve të trajtimit të mbetjeve
Siç dihet mbetjet e ngurta urbane trajtohen dhe depozitohen në impiante, të cilat administrohen nga vetë autoritetet vendore (drejtori nën administrimin vendor), nga kompani/ndërmarrje publike (deleguar) apo private (të kontraktuar), nga disa njësi të qeverisjes vendore apo nga një sipërmarrje rajonale. Autoritetet tentojnë të zgjedhin alternativën më ekonomike që mund të krijohet, që përmbush kushtet dhe nevojat e saj për trajtimin e mbetjeve. Por jo gjithmonë, teknologjia e përdorur, mënyra e manaxhimit, kostot dhe tarifat e vendosura për trajtimin e mbetjeve nuk varen gjithmonë nga vullneti dhe dëshira dhe vendimmarrja e një NjQV-je, e cila duhet të parashikojë vetëm shpenzimet e nevoshme për trajtimin e mbetjeve. Këto kosto përcaktojnë më pas nivelin e tarifave për konsumatorët.

Alternativat kryesore teknike lidhen edhe me llojin e landfillit, sanitar apo jo, kapacitetin e tij  dhe aspekte të tjera teknike si trajtimi i biogazit, trajtimi i shllamit, etj. Përzgjedhja e alternativës së dëshiruar do të ketë ndikime afatgjata në koston e shërbimit si dhe të ndikimeve mjedisore për shkak të depozitimit të mbetjeve. 
(vi) Minimizimi i mbetjeve dhe riciklimi

Reduktimi i peshës dhe volumit  të mbetjeve janë objektiva të rëndësishëm mjedisorë të autoriteteve vendore. Përmbushja e këtyre objektivave ndikon në kostot e shërbimeve të manaxhimit të mbetjeve dhe në investimet e nevojshme dhe rrjedhimisht në nivelin e tarifave për konsumatorët. Por njëkohësisht, nëpërmjet tarifave të subvencionuara, autoritetet vendore mund të nxisin konsumatorët të ndajnë mbetjet apo sektorin privat të investojë në riciklimin dhe trajtimin mjedisor të mbetjeve. Këto konsiderata duhet të merren parasysh para caktimit të tarifave për konsumatorët. 
2.4 HAPI 4: njohja dhe vlerësimi i kostove
Kostoja e manaxhimit të mbetjeve konsiston në fondet, që duhen çdo vit për të kryer dhe mirëmbajtur shërbimet e mbetjeve. Kostot mund të specifikohen apo klasifikohen sipas operacioneve apo shërbimeve të ndryshme, pjesë e sistemit të përgjithshëm të manaxhimit të mbetjeve dhe në drejtim të komponentëve të kostos. Kërkohet informacion i detajuar mbi kostot aktuale të grumbullimit, transportimit, ndarjes, trajtimit dhe depozitimit përfundimtar të mbetjeve. Disa nga të dhënat kyçe që duhen mbledhur dhe analizuar janë:
· Kostoja e grumbullimit të një toni mbetjeje.

· Kostoja e transportit të një toni mbetjeje për një km (nëse vendi i depozitimit ndodhet në një largësi të caktuar nga qyteti).

· Kostoja e pastrimit të një metri katror rrugë.

· Çmimi i trajtimit të një toni mbetje në impiantet e ndryshme të trajtimit (venddepozitime vendore, landfill rajonal, ose kompostim).

Llogaritja e kostove njësi për metoda të ndryshme operacionale, do t’i ndihmojë autoritetet vendore të vlerësojnë dhe zgjedhin alternativën më ekonomike dhe opsionin më të leverdishëm për një fazë të caktuar të manaxhimit të mbetjeve.

(i) Modelet e llogaritjes sësë plotë të kostove (FCA)
 kundrejt modelit “Cash-Flow” (CF)

Historikisht, pjesa më e madhe e buxheteve vendore në vend përgatiten në përputhje me metodën e llogaritjes së shpenzimeve rrjedhëse vjetore (Cash Flow Basis ose CFB), ku shpenzimet kapitale për kamionët e grumbullimit të mbetjeve llogariten totalisht në vitin e blerjes së tyre. Ndërkohë, ekziston edhe një metodë tjetër përllogaritjeje që konsiston në llogaritjen e kostos së plotë (Full Cost Account ose FCA), e cila ka veçori se shpërndan shpenzimet gjatë gjithë periudhën kohore të përdorimit të mallit/shërbimit/investimit të blerë. 

Sipas metodës FCA, autoritetet vendore akordojnë fonde të caktuara, vit pas viti, për të mundësuar zëvendësimin e kamionit pas 7-10 vjetësh; ose për të blerë një kamion të ri të grumbullimit të mbetjeve, marrin hua dhe e shlyejnë atë gradualisht, me këste vjetore, duke përfshirë edhe interesat. Sidoqoftë, “FCA” ka kufizimet e saj psh. nuk merr në konsideratë kostot mjedisore, shëndetësore dhe sociale. Këto kosto nuk mund të maten lehtësisht ose të vlerësohen menjëherë në treg. Konsideratat për spektrin e plotë të kostove shpesh njihen si “llogaritja e vërtetë e kostos”, e cila është përtej qëllimit dhe objektit të studimit të “FCA” dhe ka më shumë rëndësi kur ka kosto apo përfitime të larta anësore nga operacionet e manaxhimit të mbetjeve.
(ii) Faktorët tipik të kostos së shërbimeve
Duke iu referuar komponentëve të ndryshëm të ofrimit të shërbimit dhe aktiviteteve të manaxhimit të mbetjeve të ngurta urbane, ekzistojnë faktorë të ndryshëm që influencojnë koston e ofrimit të shërbimit. Një analizë e këtyre faktorëve do të ishte e nevojshme për bashkitë për përcaktimin e ndikimeve relative mbi shpenzimet për elementë të ndryshëm të sistemit të manaxhimit të mbetjeve. 
Faktorët tipik të kostos së ofrimit të shërbimit të MMN:
	Komponentët e ofrimit të shërbimit
	Faktorët tipik të kostos

	Grumbullimi i mbetjeve
	· Tipologjitë e vendbanimeve dhe karakteristikat e zonës urbane – distanca, densiteti dhe kushtet e infrastrukturës rrugore;

· Nivelet e shërbimit – frekuenca, mënyra e grumbullimit;

· Teknologjia e grumbullimit– teknologjia e makinave dhe e kontenierëve – intensiteti i fuqisë punëtore nga metoda e përdorur

· Përbërja e mbetjeve – përcaktimi sipas karakteristikave të konsumatorëve;

· Distanca e vend depozitimit– nevoja për stacione transferimi, kosto e lëndës djegëse, etj

	Pastrimi i rrugëve dhe hapësirave publike
	· Tipologjitë e vendbanimeve , rrugët dhe sheshet– densiteti  dhe lëvizjet e popullsisë dhe aktivitetet tregtare dhe industriale
· Nivelet dhe shërbimet e nevojshme – frekuenca dhe shërbimet e nevojshme e pastrimit

· Metoda e shërbimit– intesiteti i fuqisë punëtore dhe metoda e përdorur

· Niveli i hedhurinave – niveli I ndotjes urbane- edukimi public I komunitetit, etj

	Depozitimi final/ Asgjesimi 
	· Kosto e tokës

· Kosto e planifikimit dhe përcaktimit të vendit, licencat dhe lejet e nevojshme
· Kosto e ndërtimit  dhe operimit–  makineritë dhepajisjet si dhe monitorimi sipas detyrimeve mjedisore
· Kosto e personelit, materialeve, mirëmbajtje, etj
· Kostot e tjera operative që  përfshijnë trajtimin e ujit dhe gazit

· 

	Administrata
	· Financa

· Faturimi dhe tarifat
· Administrata 

	Kostot e ardhshme (politikat dhe legjislacioni që mund të nevojiten të plotësohen)
	· Përmirësimi i fushave të depozitimeve të mbetjeve për të përmbushur standardet e lejuara

· Formalizimi i veprimatrive informale në fushën e mbetjeve

· Zhvillimi i planeve të manaxhimit të mbetjeve

· Sistemi i informacionit në lidhje me mbetjet

· Kosto e mbylljes, rehabilitimit dhe kujdesit pas mbylljes 


(iii) Analizimi i kostove të shërbimeve
Për caktimin e tarifave efektive, autoritetet vendore duhet  të analizojnë kostot operative dhe pjesën
 e kostove kapitale sipas komponentëve të ndryshëm të shërbimit, ashtu dhe të konsiderojnë aspekte të tjera të analizimit të kostos që ndihmojnë apo vështirësojnë lidhjen e drejtpërdrejt të kostove me tarifat.

a) Ndarja e kostove sipas komponentëve: kostot e trajtimit dhe depozitimit final të mbetjeve duhen vlerësuar si kosto të ndara nga kostot e grumbullimit të mbetjeve brenda territorit të njësisë vendore. Vlerësimi i ndarë i kostove sipas komponentëve ndihmon autoritetet vendore të përcaktojnë nivele të ndryshme tarifash për konsumatorët sipas politikave vendore që aplikojnë. Ndarja e kostove ndihmon autoritetet të zbatojnë lehtesisht politikat e tyre urbane për tarifat, psh. të vendosin që tarifat e familjeve të mbulojnë vetëm kostot operative, ndërsa tarifat e bizneseve të mbulojnë koston e plotë të  shërbimeve që përfitojnë. 
b) Privat kundrejt publik: bashkia mund të kërkojë të financojë në mënyra të ndryshme një shërbim privat nga një shërbim publik. Kjo mund të reflektojë edhe strukturën e tarifore të secilit shërbim të ndarë nga njëri-tjetri. Në këtë mënyrë,, bashkia është në gjëndje të ndajë kostot e pastrimit publik nga ato të grumbullimit privat të mbetjeve. 

c) Madhësia e njësive të qeverisjes vendore dhe shpërndarja e kostos: bashkitë e mëdha duhet të jenë në gjëndje të shpërndajnë kostot e tyre në një nivel më të detajuar se bashkitë e vogla. Kjo mund të ndodhë, pasi bashkitë e vogla e kanë të vështirë të ndajnë kostot midis shërbimeve të ndryshme: për shembull e njëjta makinë mund të përdoret për grumbullimin e mbetjeve të ngurta urbane, ashtu dhe për shërbimet në parqet dhe kopshtet e qytetit. Kjo vështirëson aftësinë e autoriteteve vendore të lidhin drejtpërdrejt kostot me tarifat. 

d) Analiza tipike të kostove kapitale dhe operative: Gjatë analizës/llogaritjes së kostove të shërbimeve, kostot operative (ashtu dhe përbërësit e saj) dhe kosto kapitale (ashtu dhe përbërësit e saj) llogariten të ndara. Kjo ndihmon autoritetet vendore të analizojnë raportin e këtyre komponenetëve të kostos në koston e plotë të shërbimeve. Këto raporte të komponentëve të kostove ndryshojnë në varësi të madhësisë së njësisë vendore, të ardhurave të komunitetit si dhe midis vetë shërbimeve. Duke e parë në një perspektivë, autoritetet analizojnë raportet e kostove të tyre, duke I krahasuar me rezultate të evidentuara në njësi vendore të ngjashme.  Tabela e mëposhtme paraqet disa variacione tëndarjes së kostove  sipas disa eksperiencave të tjera në vendet në zhvillim:

(iv) Nevojat për investimeve dhe financimi i tyre
a) Përcaktimi i investimeve të nevojshme: Gjatë procesit të vlerësimit të kostove të plota të shërbimit, autoritetet vendore duhet të përcaktojnë investimet e nevojshme, duke marrë parasysh nevojën urgjente për të përmirësuar infrastrukturën ekzistuese të shërbimeve të pastrimit dhe manaxhimit të mbetjeve (si psh. rinovimin apo shtimin e kamionëve të rinj), si dhe për të përmbushur nevojat për përmirësime në drejtim të shërbimeve të reja, zgjerimin ose përmirësimin e operacioneve apo shërbimeve ekzistuese. Për këtë qëllim nevojitet të përgatitet një plan investimesh që përfshin jo vetëm nevojat (qofshin emergjente ose jo), por edhe burimet e vlefshme financiare, prioritetet politike dhe financiare si dhe marrëveshjet politike mbi këto investime. Për më tepër, autoritetet vendore duhet të kontrollojnë dhe prioritizojnë çështjet e mëposhtme në lidhje me gjininë dhe grupet e tjera të margjinalizuara:
· Maksimizojnë impaktin mbi institucionet arsimore dhe grupet e margjinalizuara: ata duhet të planifikojnë dhe lehtësojnë shërbimet e pastrimit dhe itinerarët e grumbullimit të mbetjeve pranë shkollave, kopshteve dhe godinave të tjera sociale në komunitet. Këto godina duhet të jenë pajisur, mundësisht, me kontenierë mbetjesh.

· Konsultim me gratë, të cilat duhet të përfshihen dhe konsultohen kur planifikohen investimet, inteneraret e grumbullimit të mbetjeve dhe shërbimet e tjera.

· Komunitetet e largëta duhet të kenë një fokus të veçantë dhe më shumë vëmendje në lidhje me investimet dhe në gjetjen e alternativave të përshtatshme për shërbimet bazë të grumbullimit të mbetjeve.

Kur hartohet një plan i ri vendor për manaxhimin e mbetjeve apo kur planifikohet prokurimi dhe kontraktimi i një zone mbetjesh, autoritetet vendore duhet të parashikojnë shpërndarjen e investimeve të nevojshme përgjatë viteve të planifikimit (nga 1-5 vjet). Prandaj, plani i investimeve përfshin kërkesat afatshkurtra dhe ato afatmesme për kamionë të rinj, pajisje dhe impiante etj. Zakonisht, investimet konsistojnë në blerjen e kamionëve teknologjikë, koshave dhe kontenierëve të rinj, përfshirë edhe mjetet e pajisjet për zbatimin skemave pilot për minimizimin e mbetjeve. 
b) Çmimet e mjeteve dhe pajisjeve: Hapi i tjetër përfshin llogaritjen e investimeve në vlera monetare, e cila do të ndihmojë në planifikimin e fondeve të nevojshme financiare. Prandaj, autoritetet duhet të kontrollojnë çmimet e tregut për pajisjet dhe kamionët e mbetjeve, për produkte të reja ose të dorës së dytë (të përdorura), si dhe koston kapitale për ndërtimin e impianteve etj. Megjithatë, një tjetër çështje e rëndësishme qëndron tek vlerësimi i periudhës së dobishme (të mbetur) të punës për secilin kamion apo pajisje; i cili mund të ndihmojë gjithashtu edhe për shpërndarjen e kostos kapitale në vite. Ndonjëherë, për investimet e mëdha (impiante apo objekte), informacioni për koston kapitale jepet si një kosto kapitale vjetore, që përfaqëson shpenzimet vjetore për blerje, përfshirë këtu edhe interesat e kredisë etj., të shpërndara gjatë gjithë periudhës të përdorimit. Për shembull, nëse është marrë një vendim që shërbimi në zonë do të kontraktohet dhe sipërmarrësi privat do të blejë makina teknologjike dhe kontenierët e nevojshëm, autoritetet vendore duhet të vlerësojnë investimet e nevojshme dhe kostot vjetore të tyre (kostot e amortizimit të mjeteve dhe pajisjeve) për të llogaritur çmimin vjetor të kontratës si dhe çmimet njësi të secilit shërbim të kontraktuar.
	Mjetet, pajisjet dhe impiantet
	Çmimet e përafërta (Leke)

	Kontenierë (1.1 m3)
	26,000-40,000

	Kosha plastikë (0.1 m3- 0.24 m3)
	10,000-15,000

	Kosha rrugorë (30 litërsh)
	7000-10,000

	Kamionë teknologjikë të përdorur (10 vjeçare)
	4,000,000-6,000,000

	Kamonionë të rinj teknologjike për mbetjet
	14,000,000-17,000,000

	Kamionë të hapur mbetjesh
	2,000,000-3,000,000

	Qendër Riciklimi 

	3,000,000-4,000,000

	Kompaktor Mbetjesh – letër, plastikë
	500,000-600,000


Tabela  1 Çmimet mesatare për disa prej investimeve në manaxhimin e mbetjeve vendore
Vlerësimi i investimeve vendore: Gjatë procesit të identifikimit dhe vlerësimit të zgjidhjes më të mirë për investimet e nevojshme, autoritetet vendore duhet të analizojnë dhe sqarojnë disa paqartësi apo pyetje që lindin, si p.sh., dilema: A është më mirë të blihet apo të merret me qira një kamion teknologjik? apo Kur duhet të bëhen këto investime? Apo: Të privatizohet ose jo shërbimi?. A ka mundësi për bashkëpunim ndër-vendor në ndarjen e investimeve? Përgjigja për këto pyetje mund ta ndryshojë listën e planit të investimeve apo t’i shtyjë këto investime për më vonë.Zakonisht, dilema të blej apo të marr me qira qartësohet nga planifikimi teknik i kamionëve të nevojshme për mbetjet, ku përveç justifikimit të nevojës për blerjen, merr në analizë nivelin/ shkallën e përdorimit të tyre. Për raste të veçanta, kur përdorimi i makinës teknologjike është poshtë nivelit të caktuar të përdorimit (p.sh., le të themi, nën 60% të kapacitetit të tij, apo për një periudhë të përkohshme të vitit) mund të jetë ekonomikisht më e leverdishme, që kamioni teknologjik të merret me qera, sesa të blihet, ose një alternative e përshtatshme do ishte privatizimi i shërbimit. Në përgjithësi, kur një makinë teknologjike përdoret për një periudhë të kufizuar kohe (p.sh., 3 muaj në vit, ose për 1-2 orë/ditë), këshillohet që më mirë makina të merret me qera dhe jo të blihet. Analiza e nevojës duhet të përfshijë nivelin e përdorimit dhe ofertat ekonomike për ta marrë atë me qira në tregun vendës. 

Gjithsesi, nevojat për investime duhet të analizohen rast pas rasti, ku të merren në konsideratë edhe faktorë të tjerë, si: vendndodhja gjeografike e zonave të mbetjes (p.sh., për zonat e largëta ka pak mundësi për të marrë me qira kamionë teknologjikë me çmim të favorshëm), mundësia e tregut vendës apo mundësia e përfshirjes së sektorit privat.
Gjithashtu, autoritetet vendore duhet të marrin në konsideratë kapacitetin financiar vendor për të realizuar investimet në kohë. Analizimi i historikut të investimeve dhe kapacitetit financiar (duke përfshirë edhe burimet jashtme) duhet të vlerësojë mundësinë e autoriteteve vendore për të realizuar investimet.

(v) Llogaritja e kostove të shërbimeve të mbetjeve
Mënyra më e mirë për të kuptuar dhe llogaritur kostot e secilit komponent të sistemit të menaxhimit të mbetjeve të ngurta, është të përcaktojmë këto kosto sipas elementëve kryesorë të kostos për secilin komponent. Për shembull, për shërbimet e grumbullimit të mbetjeve, elementët kryesorë të kostove janë mjetet dhe impiantet, personeli dhe shpenzimet për materialet. Përbërja e kostos për secilin operacion/shërbim zbërthehet në komponentët bazë të kostos, si:
· Kosto operative, (përfshirë koston e përdorimit të kamionëve dhe kosto të tjera të mirëmbajtjes së pajisjeve, kosto e punës etj.).

· Kosto Kapitale.

· Kosto Administrative.

· Kosto të tjera.

a) Kostot Operative: Kostot operative konsistojnë në kostot e operimit dhe të mirëmbatjes së operacioneve ose shërbimeve të manaxhimit të mbetjeve. Për shembull, kostot operative që përfshihen në shërbimin e grumbullimit të mbetjeve ka të ngjarë të përfshijë: kostot e drejtpërdrejta operative të kamionëve si karburanti, riparimin dhe mirëmbajtjen e kamionëve dhe kontenierëve, si dhe kostot e punës (që përfshijnë pagesat për drejtuesin e mjetit dhe punëtorët).
· Kostot operative përbëhen nga:

· Kostoja e materialeve, duke përfshirë kostot e mirëmbajtjes.

· Kostoja e punës.

b) Kostoja e materialeve: kostoja e materialeve përfshin shpenzimet e përdorimit të materialeve të nevojshme për funksionimin dhe mirëmbajtjen e makinave teknologjike, pajisjeve, makinerive etj. Shpenzimet për materialet përfshijnë:
· Koston e materialeve të konsumit për grumbullimin dhe transportin (si karburant, vajra makine etj.).

· Koston e materialeve të tjera të konsumit si kontenierë, dezinfektues, ujë etj.

· Koston e mirëmbajtjes së makinave dhe pajisjeve (përfshirë koston e gomave, pjesëve të këmbimit si dhe koston e shërbimit të riparimit dhe mirëmbajtjes).

· Koston e mirëmbajtjes së koshave dhe pajisjeve, përfshirë këtu koston e lyerjes së kontenierëve, të pjesëve të këmbimit si dhe kostot e shërbimit të riparimit dhe të mirëmbajtjes. 

Për të llogaritur kostot e materialeve nevojitet informacioni në lidhje me mjetet, impiantet dhe pajisjet, që konsiston në rregjistrimin e të gjitha mjeteve dhe pajisjeve kryesore;të dhëna në lidhje me datat e blerjes së tyre; analizimin e çmimeve të blerjes dhe në vlerësimin e jetëgjatësisë së pritshme të pajisjeve në të ardhmen, për të përcaktuar amortizimin dhe vlerën e mbetur të mjetit.Të dhëna të tjera të nevojshme përfshijnë parametrat e përdorimit të mjeteve dhe pajisjeve (kilometrat e bëra në muaj dhe shpenzimet për karburant etj), kostot e tjera si koston e mirëmbajtjes dhe pjesëve të këmbimit, kostot fikse si sigurimet dhe kontrolli teknik.

Tabela 2 informacioni i nevojshëm në lidhje me kostot e materialeve
	Hapat, matjet e nevojshme
	Informacioni i nevojshëm, referenca, këshilla etj.

	Regjistrimi i të gjitha pajisjeve dhe kamionëve që janë në përdorim dhe/ose pronë e njësisë vendore apo i përkasin ofruesit të shërbimit.
	A. Data e blerjes dhe më pas mosha e tyre, modeli; të verifikohet kapaciteti i vërtetë i kamionit; të përcaktohet kosto sikur blihet si produkt i ri si dhe parashikimi i periudhës së përdorimit në të ardhmen.

	Të kontrollohet orari ekzistues i punës ose periudha e planifikuar e punës për secilin kamion.
	B. Orari i punës për secilin automjet, numri i orëve të grumbullimit, transportit dhe depozitimit në vit, distanca në km që bën zakonisht në muaj apo vit për secilin proces (p.sh. për grumbullimin dhe për transportimin etj.);

C. Ose orët e punës për mjetet mekanike.
D. Shpejtësia e lëvizjes së kamionit teknologjik në rrugë kombëtare është of 60 km/h, në rrugë dytësore 45 km/h  dhe në rrugë fshati rreth 30 km/h.

	Të kontrollohet ose të matet konsumi i karburantit për kamionët ekzistues

dhe nëse nuk ka mundësi për matje të saktë, referojuni koeficientit të konsumit të karburantit (për naftë  dhe lubrifikantët si në kolonën e djathtë).
	E. Konsumi i karburantit për orë pune (p.sh., 1 rrugë vajtje-ardhje), për km ose 100 km transport;

F. Konsumi i lubrifikantëve bazuar në standardet e automjeteve;

G. Koeficienti i konsumit për secilin lloj automjeti: rreth  0.40 L/km për transport  dhe 3 L/h për grumbullim për një makinë me kapacitet 10 m3 dhe  0.45L/km për transport dhe  5L/h  për grumbullim për një kamion me kapacitet 20 m3; Për lubrifikantët: 5% e kostos së konsumit të naftës;

	Të kontrollohet historia e mirëmbajtjes dhe riparimit të kamionit. 

Të kontrollohen të gjitha pagesat në lidhje me siguracionin dhe taksat e automjetit. 
	H. Numri i shërbimeve të riparimit dhe mirëmbajtjes, dhe hollësi të tjera si numri i orëve në servis, pjesët e këmbimit që janë përdorur;

I. Kostot mujore ose vjetore të mirëmbajtjes dhe riparimit të mjeteve dhe pajisjeve;

J. Siguracioni, regjistrimi dhe taksat e tjera. 

	Referojuni standardeve të kostos së riparimit dhe mirëmbajtjes (nëse planifikoni për kamionë të rinj që nuk janë të njejtë me kamionët ekzistues). 
	K. Kostot e mirëmbajtjes dhe riparimit: 7-10%  e  kostos vjetore të karburantit (naftë dhe lubrifikantë).

	Të regjistrohet numri i pajisjeve dhe pajisjeve ekzistuese si dhe gjendja e tyre.
	L. Numri dhe gjendja e kontenierëve (sa kazanë janë pjesërisht të dëmtuar apo jashtë shërbimit), mjetet e pastrimit, karrocat e dorës etj.

M. Periudha e përdorimit të objekteve (koefiçienti i konsumit apo koha për zëvendësimin e tyre), (për kazanët, përdorimi mesatar është 4-6 vjet dhe për karrocat e dorës çdo 2 vjet).

	Të kontrollohet historiku i kostove të riparimit dhe mirëmbajtjes për kontenierët dhe pajiset e tjera. Në të kundërt, të përdoren referencat.
	N. Për referencë: kostoja vjetore për riparimin dhe mirëmbajtjes për kontenierët është 7% e kostos së blerjes (çmimi i kontenierëve varion nga 28,000 -45,000 lekë)

O. Çmimi i karrocave të dorës varion 5,000-7,000 lekë. 

	Të kontrollohet përdorimi i dezinfektuesve, sasia e ujit të përdorur për larjen e rrugëve etj; dhe të kontrollohen çmimet e këtyre materialeve në treg.
	P. Koeficienti i konsumit dhe  çmimi i dezinfektuesve janë respektivisht: 10 lekë/kg dhe 0.7 kg/pikë grumbullimi;

Q. Koeficienti i konsumit të ujit: 0.6-0.8 litra/m2.


c) Llogaritja e kostos së punës: Llogaritja e kostos së punës përbën koston direkte dhe indirekte të personelit (shoferët, punëtorët, operatorët dhe ndihmësit) të përfshirë drejtpërdrejt në operacionet dhe shërbimet e mbetjeve. Komponentët e shpenzimeve të punës përshijnë elementet e mëposhtme:
· Paga bazë, sigurimet shoqërore dhe shëndetësore.

· Kosto specifike për personelin (puna jashtë orarit, kompensimi për detyra specifike).

· Kosto të tjera të personelit, si veshje dhe pajisje të punës dhe sigurisë etj.

Për të llogaritur kostot e materialeve nevojitet informacioni  në lidhje me personelin që merret me grumbullimin dhe transportimin e mbetjeve.  Informacioni i kërkuar përfshin të dhënat mbi pagat dhe pagesa të tjera për personelin, orët e punës të përfshirë direkt apo indirekt në një shërbim të caktuar, sigurimet shoqërore dhe shëndetësore, si rrobat e punës dhe mjetet mbrojtëse, 
	Hapat, matjet e nevojshme
	Informacioni i nevojshëm, referenca, këshilla etj.

	Të kontrollohet numri i fuqisë punëtore në secilin operacion dhe shërbim dhe të klasifikohen kushtet e tyre të punës;

Të mblidhen hollësi për të gjithë personelit. 
	A. Numri total i punonjësve që punojnë me kohë të plotë, me kohë të pjesshme (ose sezonalë);

B. Numri i orëve të punës në javë, muaj dhe vit;

C. Periudha zyrtare e kohës së plotë: 174 orë në muaj.

	Të vlerësohet nevoja për personel të ri sipas procedurës së planifikimit teknik.
	D. Numri i personelit, kategoria e punës dhe orët e punës që nevojiten.

	Të kontrollohet struktura aktuale e pagës dhe raporti i sigurimeve shoqërore, duke pasur parasysh dispozitat ligjore dhe vendimet përkatëse të këshillit bashkiak/komunal.
	E. Klasifikimi i pagave dhe sigurimeve shoqërore (16.7%) kontribute për secilin anëtar të personelit

F. Dispozitat ligjore dhe aktet nënligjore vendore

G. Sigurime të tjera të detyrueshme ose vullnetare.

	Të kontrollohen shpenzimet aktuale dhe ato të planifikuara për të ardhmen për kompensime specifike;

Të konsultohet Kodi i Punës për trajtime/ kompensime specifike për profesione të caktuara. 
	H. Dispozitat ligjore për punën jashtë orarit, punën gjatë natës apo punë të rëndë.

	Të kontrollohen kushtet aktuale dhe nevojat për pajisjet për sigurinë në punë.
	I. Nevoja për veshje, pajisje sigurie;

J. Çmimet për njësi në tregun vendës (p.sh., 4,000-6,000 lekë/person/vit).


Table 3 informacionin e nevojshëm për llogaritjen e kostos së punës
Duhet patur parasysh se në procesin e grumbullimit të mbetjeve, kostot e punës (personelit) janë të larta dhe direkt të lidhura me efiçiencën teknike të sistemit. Nëse, sistemi është i mirë planifikuar dhe efektiv, kostot e personelit do të reduktohen në minimum. Nëse jo, për shembull, nëse nuk ka mjaftueshëm kontenierë, ose nëse numri i pikave të grumbullimit nuk është i lartë, nëse kushtet (rrotat) e kontenierëve nuk janë të mira, ose nëse kamionët nuk janë të përshtatshëm, statistikat ndërkombëtare tregojnë se kostoja e kohës dhe personelit mund të shumëfishohet me një faktor prej 2 deri 7 herë, për të njëjtën sasi mbetjesh ose banorësh. 

d) Kostot administrative dhe kosto të tjera: kostot administrative zakonisht përfaqësojnë kostot e personelit administrativ, i cili kryen administrimin e përgjithshëm dhe supervizimin e kostove të të gjitha shërbimeve ose operacioneve, personeli administrativ i ofruesit të shërbimit, si dhe zyrtarët bashkiakë të përfshirë direkt ose indirekt në manaxhimin e mbetjeve bashkiake. Ndonjëherë, kostot administrative mund të ndahen për një sërë veprimtarish të manaxhimit të mbetjeve, për shembull, për manaxhimin e një landfilli, për stacionet e transferimit, apo impiantet e kompostimit. Në rastet kur stafi administrativ është përgjegjës për më shumë se një operacion apo shërbim, shpenzimet administrative mund të ndahen midis këtyre operacioneve sipas orëve së punës, që i caktohen secilit shërbim. Këto kosto duhet të regjistrohen dhe alokohen, aq sa është e mundur, sipas komponentëve të shërbimit të manaxhimit të mbetjeve.
Tek kostot e tjera përfshihen shpenzime të cilat zakonisht nuk lidhen drejtpërdrejt me ndonjë operacion apo shërbim, por që përmbajnë shpenzime për mirëmbajtjen e ndërtesës, pagesën e faturave të ndryshme (energji elektrike, uji, taksat vendore) si dhe tatimi mbi të ardhurat. Këto kosto duhet të kuptohen dhe të regjistrohen për aq kohë sa kontribuojnë në koston totale të shërbimit të mbetjeve të ngurta urbane. 

Në rastet e manaxhimit të impianteve të mbetjeve, të tilla si: impiante, vend-depozitime etj., kostot duhet të merren në konsideratë dhe të akordohen, mundësisht, për operacione apo shërbimet përkatëse, në mënyrë që të përfshihen në çmimin njësi (për landfillet, stacionet e transferimit, ose faciliteteve të tjera). Interesat dhe tarifat e kapitalit, gjithashtu konsiderohen si kosto të tjera. Kostot për huamarrje për blerjet kapitale nuk janë të zakonshme në realitetin shqiptar, por mund të aplikohen në të ardhmen. 

e) Kostot kapitale të shërbimeve: kanë të bëjnë me koston e blerjes së kamionëve të rinj, kontenierëve apo me investimet për impiante të reja të përpunimit dhe trajtimit të mbetjeve, si dhe me koston e amortizimit të infrastrukturës aktuale të mbetjeve. Është e rëndësishme që çdo kosto kapitale të lidhet me operacionin përkatës apo shërbimin e ofruar. Për këtë qëllim, duke iu referuar metodës së FCA-së, kostoja vjetore e amortizimit të pajisjeve ekzistuese dhe pjesa vjetore e kostos së përcaktuar për blerjen e automjeteve të reja duhet të përfshihet në buxhetin vjetor të manaxhimit të mbetjeve. Shuma financiare e mbledhur vit pas viti do të shërbejë për të zëvendësuar kamionët dhe kontenierët ekzistues pa shumë sforcim financiar për buxhetin vendor.
Të dhënat specifike, të tilla si mosha dhe jetëgjatësia e pritshme e kamionëve dhe pajisjeve të tjera, çmimi për automjetet e dorës së dytë (përdorur) apo të rinj do të shërbejë si bazë për llogaritjen e kostos vjetore të amortizimit për secilin automjet, shërbim, si dhe për gjithë sistemin apo skemën e administrimit të mbetjeve.

E njëjta qasje ndiqet edhe për llogaritjen e kostove kapitale për investimet e reja. Çështja e vetme, lidhur me koston kapitale për një kamion të ri qëndron se me sa shpejtësi do të duhet të bëhen këto investime, p.sh. për kamionët ose kontenierët e mbetjeve. Qëllimi është të bëhet lidhja midis periudhës kohore të nevojshme për të bërë investime me objektivat specifikë sipas prioriteteve, p.sh., për të nisur një shërbim të ri të grumbullimit të mbetjeve, brenda dy vitesh, është e nevojshme të blihet një kamion brenda kësaj periudhe.

f) Përcaktimi i kostove të depozitimit (trajtimit) të mbetjeve në landfill: megjithëse ka  ngjashmëri me përcaktimin e kostove të shërbimeve të tjera të pastrimit apo grumbullimit të mbetjeve, ka veçoritë e veta.
Kostot operacionale lidhen kryesisht me operimin në landfill dhe përfshijnë mjetet, impiantet, pajisjet, personelin, dhe materialet e konsumueshme si materialet mbuluese, mbushëse (p.sh toka, dheu, inerte).Përbërja e shpenzimeve operacionale vjetore përmban: 
· Kostot për personelin

· Karburanti, vajrat, rrotat – gomat

· Mirëmbajtja dhe riparimi (mjetet, kontenierët)

· Sigurimet
· Orët e punës të makinerive për kompresimin dhe mbulimin e mbetjeve

· Trajtimi i mbetjeve (landfill, fushë depozimi, ndarja), ujit dhe gazit

Kostot kapitale: lidhen me aktivitetet fizike në landfill dhe përfshijnë koston për ndërtimin, zgjerimin, rehabilitimin dhe kujdesin pas mbylljes. Është e rëndësishme, që këto kosto duhet të merren parasysh kur bëhen llogaritjet e plota të kostos së depozitimit final të mbetjeve dhe kur vendosen tarifat për depozimin final të tyre. Kosto kapitale  shoqëruar me informacionin për kapacitetin total të landfill-it, mund të përdoren për të përcaktuar koston/ton të depozitimit final të mbetjeve. Kjo mund të lidhet me kostot operative për të arritur në një kosto totale për ton të depozitimit final të mbetjeve të ngurta, e cila do të përdoret në përcaktimin e detyrimit financiar për depozitimin e mbetjeve. Kostot kapitale të cilat bashkia ka nevojë të ketë informacion janë: 
· Amortizimi dhe rinovimi i mjeteve;
· Kostot e blerjes së tokës;

· Kosto e përcaktimit të vendit, si kostot nga kërkimet dhe kostot e vlerësimeve mjedisore;

· Kostot e zhvillimit duke përfshirë të gjitha punët inxhinierike, infrastruktura dhe ndërtesat;

· Mbulimi, rehabilitimi dhe kostot e kujdesit pas mbylljes.
2.5 Hapi 5: identifikimi i burimeve të të ardhurave

Në mënyrë që të sigurojmë financim të qëndrueshëm të shërbimeve të mbetjeve të ngurta, autoritetet duhet të krijojë një sistem të qëndrueshëm financimi dhe të ardhurash, që të mbulojë si koston operative ashtu dhe kostot kapitale. Për këtë arsye duhet të identifikohen dhe shfrytëzohen të gjitha burimet e fondeve që autoritetet vendore kanë në dispozicion.
Politikat dhe burimet vendore për mbulimin e kostove të shërbimeve dhe investimeve kapitale janë përshkruar në kapitullin e parë të këtij moduli. Megjithatë në vijim do jepet disa nga burimet e mundshme financiare që shërbejnë për të mbuluar respektivisht kostot operative dhe ato kapitale:

(i) Burimet për financimin e shpenzimeve të operimit
Burimet primare të të ardhurave për shpenzimet operative janë:

a) Tarifat variable: shërbimet e mbetjeve të ngurta i ofrohen familjeve dhe bizneseve dhe për këtë arsye është e përshtatshme dhe e mundur për të përcaktuar tarifa për këto shërbime, në vlera të tilla që të mund të mbulojnë këto shërbime dhe të mund të përballohen nga konsumatorët që përfitojnë këto shërbime.
b) Tarifat fikse: shërbimet e manaxhimit të mbetjeve përfshijnë shërbimet të gjera publike, siç janë pastrimi apo larja e rrugëve, nga të cilat përfitojnë njëherësh një gamë e gjerë konsumatorësh. Njëkohësisht pastërtia e çdo konsumatori ndikon në përgjithësi në cilësinë e mjedisit dhe shëndetin në zonë. Për këtë arsye do të ishte e përshtatshme të financohen këto shërbime me anë të tarifave fikse të ndara sipas konsumatorëve, të cilat përdoren për të financuar këto shërbime publike.

c) Subvencione të tjera: mund të ketë subvencione të tjera të kostove operative, p.sh të marra nga të ardhura të tjera bashkiake ose nga fondi i pakushtëzuar vjetor– kryesisht për të mundësuar shërbimet bazike për të varfërit, ose për të mbuluar deficitin e mbledhjes së tarifave të mbetjeve.
(ii) Burimet për financimin e kostove kapitale

Mund të jetë e pamundur për bashkitë apo komunat që të përballojnë të gjitha kostot e infrastrukturës së manaxhimit të mbetjeve të ngurta. Në këtë kuadër qeveritë lokale mund të kontribuojnë për një pjesë të caktuar të këtij fondi, dhe pjesa tjetër mund të merret nga burime të tjera. Për këtë arsye është e rëndësishme të vlerësojmë sasinë e fondit që duhet të merret hua, përderisa kostot e huave mund të ndikojnë mbi tarifat bazë (të caktuara vetëm për shpenzimet operacionale). Më poshtë janë listuar burimet e mundshme për t’u marrë në konsideratë:
· Grantet e qeverisë;

· Të ardhurat nga tarifat e mbetjeve (psh. tarifat direkte për depozitimin në landfill)
· Huatë private.
· Sektori privat, etj.

2.6 Hapi 6: perzgjedhja e tarifave të përshtatshme

Në momentin kur bashkia ka identifikuar burimet e mundshme të të ardhurave, ajo duhet të fokusohet në alternativat optimale të mundshëm për të rritur të ardhurat e kërkuara nga këto burime. Në këtë kuadër duhet të bëhet një dallim midis tarifave familjare dhe jo familjare. Sipas ligjit, autoritetet vendore kanë përgjegjësinë e vendimmarrjes për vendosjen dhe rregullimin e tarifave të mbetjeve, në përputhje me legjislacionin në vend si dhe politikat fiskale të përcaktuara nga këshillat vendore, si dhe në principet e mëposhtme:
· Kohezionin me buxhetin vjetor

· Principin "kush ndot paguan"
· Preferencat politike në përcaktimin e prioriteteve 

· Përballueshmërinë për të paguar 

· Kufizimet ligjore (p.sh për tarifën e pastrimit të njësive të vogla të bisnesit
).
Në lidhje me tarifën e familjeve, ekzitojnë një gamë opsionesh të mundshëm të cilat duhet të vlerësohen kundrejt principeve për përcaktimin e tarifave. Për shembull, disa bashki mund të orientohen më shumë drejt kritereve të barazisë dhe subvencionimit, ndërsa për disa të tjera qëllimi kryesor lidhet me rritjen e eficiencës së shërbimit.
(i) Tarifat sipas parimit “ndotësi paguan”

Grumbullimi i mbetjeve apo shërbimet e tjera të pastrimit janë aktivitete me karakter ekonomik, për sa kohë kushtojnë jo pak dhe përsa kohë kostot e shërbimeve lidhen drejtpërdrejt me numrin e konsumatorëve që përfitojnë shërbim apo madhësinë e zonës që përfiton shërbim. Për këtë arsye, tarifat e manaxhimit të mbetjeve për konsumatorët duhet të vendosen duke u bazuar në një llogjikë financiare. Përmbushja e parimit “ndotësi paguan” nënkupton që prodhuesit e mbetjeve duhet të paguajnë koston e plotë të manaxhimit të mbetjeve të tyre. Pra, akordimi i kostove në përputhje me prodhimin e mbetjeve për secilin konsumator dhe ndarja e kostove që çdo konsumator duhet të mbulojë. Teorikisht, konsumatorët pritet të mbulojnë gjithë koston e plotë të manaxhimit të mbetjeve për mbetjet që ata prodhojnë dhe për shërbimin që përfitojnë. Kështu, tarifat ose pagesat bazohen në sasinë mesatare të mbetjeve të prodhuara.
(ii) Subvencionimi i tarifave për konsumatorët

Në praktikë, zbatimi i rreptë i parimit të mësipërm do të kërkojë vendosjen e menjëherëshme të tarifave më të larta për familjet, i cili për pasojë do të dekurajojë ata të paguajnë kontributin e tyre. Një faktor tjetër i rëndësishëm në lidhje me tarifat e mbetjeve të ngurta, qëndron në faktin që shërbimet e pastrimit nuk lidhen vetëm me përfitimin ekonomik, por edhe me atë publik. Mbledhja e mbetjeve nga sektori familjeve është një shërbim publik në një kuptim të tillë që s’mund të përjashtojë njeri nga ky shërbim pa krijuar probleme mjedisore (p.sh. depozitime ilegale) apo problem me shëndetin publik. Ekzistojnë gjithashtu shërbime të tjera si pastrimi rrugëve, nga të cilat përfitojnë të gjitha familjet dhe firmat. 
Për sa më lart, duke marrë në konsideratë problematikën për zbatimin e parimit “ndotësi paguan” apo mangëësi të tjera të autoriteteve për të grumbulluar tarifat e vendosura, atëherë autoritetet mund të aplikojnë instrumentat e mëposhtëm të  subvencionimit:

· Reduktimi i peshës (%) së mbulimit të kostos për kategoritë e familjeve;

· Duke ulur barrën e pagesës për konsumatorët e varfër që duhet të paguajnë proporcionalisht më pak për shërbimet e mbetjeve, të aplikohet niveli i reduktuar i tarifës, p.sh., 50-75% e tarifës së familjeve;
· Duke ulur barrën e pagesës për familjet, p.sh., të përjashtohen nga pagimi i shpenzimeve kapitale, që mund të jenë të nevojshme brenda një kohe të shkurtër (1-2 vjet); këto investime mund të mbulohen nga burime të tjera vendore ose nga burime të jashtme.

· Duke ulur barrën e pagesës për konsumatorë të caktuar, siç kërkohet nga dispozita të caktuara ligjore, p.sh., kufizimet për nivelin e tarifave për biznesin e vogël, apo sipas zgjedhjes politike vendore (të caktuar nga këshilli bashkiak/komunal).

· Duke bërë subvencionime në rastet kur autoritetet vendore nuk mund të arrijnë vjeljen e tarifave në përqindjet e dëshiruara, për konsumatorë të caktuar (p.sh., familjet). Rekomandohet që ky subvencion të shkojnë drejt zeros, pasi autoritetet vendore duhet të përmirësojnë performancën e mëtejshme në vjeljen e tarifave.

(iii) Alternativat e tarifave familjare
Për të përcaktuar nivelin e tarifave familjare, ekzistojnë altrnativat e mëposhtme:

a) Alternativa 1 – Shërbimet e mbetjeve të ngurta të financuara nga detyrimet financiare të përdoruesve (tarifat): Kjo alternativë bazohet në faktin që shërbimet e mbetjeve të ngurta janë shërbime të ndara nga shërbimet e tjera publike (si psh. pastrimi i rrugëve etj) si dhe që lidhen me përfitimet individuale të konsumatorëve, duhet të paguajnë për shërbimin që i ofrohet. Gama e mundësive për aplikimin kësaj alternative, renditen më poshtë:  
· Detyrimet financiare bazuar në sasinë e mbetjeve të gjeneruara – Në këtë përqasje indikatorë të ndryshëm që lidhen drejtpërsëdrejti me sasinë e gjenerimit të mbetjeve (si psh. numri i banorëve, etj), përdoren si baza për të dalluar apo diferencuar tarifat e mbetjeve të ngurta. 

· Detyrimet financiare bazuar në nivelin e shërbimit – Në këtë strukturë tarifore tarifat bazohen në nivelin e shërbimeve të ofruara për konsumatorët. Teorikisht konsumatori duhet të jetë në gjëndje të zgjedhë nivelin e shërbimit sipas nevojave dhe mundësive për ta përballuar atë.

· Detyrimet financiare bazuar në mbetjet e gjeneruara “paguaj aq sa hedh”, – kjo qasje kërkon një regjistrim të detajuar të sasisë së mbetjeve të grumbulluara sipas secilit konsumator brenda një zonë dhe përcaktimin e një detyrimi financiar për sasinë e mbetjeve të gjeneruara. Një version më i thjeshtuar mund të jetë psh. duke përdorur blerjen e qeseve speciale (të dedikuara) nga konsumatorët, ku çmimi i tyre lidhet me koston e largimit të mbetjeve dhe ku ofruesi i shërbimit të pastrimit grumbullon vetëm këto qese. 
b) Alternativa 2 – Financimi i të gjitha shërbimeve të mbetjeve të ngurta me anë të taksave bashkiake. Sipas kësaj alternative të gjitha shërbimet e mbetjeve të ngurta bashkiake financohen nga i gjithë sistemi i taksave lokale dhe jo me tarifa të deleguara. Kosto e plotë e shërbimit parashikohet të kthehet në një detyrim financiar për të gjithë konsumatorët. (p.sh. duke e shkrirë në taksën e përgjithshme të pasurisë apo ndonjë taksë tjetër të përgjithshme për të mbuluar koston). Argumenti për këtë qëndron në faktin se largimi i mbetjeve të ngurta në parim është një e mirë publike dhe kosto e tyre duhet të mbulohet nga të gjithë qytetarët dhe firmat brenda territorit administrativ.

c) Alternativa 3 – Përqasjet e kombinuara: kjo akternativë bazohet në argumentin që shërbimet e pastrimit kanë karakter të përfitimit publik dhe njëkohësisht të atij privat. Kjo përqasje e kombinuar ka si qëllim të mbulojë komponentin privat me anë të detyrimeve financiare variable të përdoruesve, ndërsa komponenti publik mbulohet nga një detyrim (tarifë) fiks që vendoset veçmas apo i përfshirë në taksat e tjera bashkiake dhe i shpërndarë tek të gjithë konsumatorët. 
Kombinacionet më specifike në lidhje me këtë alternativë janë:

· Tarifë fikse dhe tarifë e ndryshueshme ndaj përdoruesve: Përdorimi i tarifës fikse të pastrimit për të gjitha familjet dhe detyrimi financiar i ndryshëm sipas përdoruesve. Përdoruesit përfitojnë shërbim të alokuar për grumbullimin e mbetjeve (p.sh. “derë-më-derë”) duke e berë të thjeshtë përcaktimin e detyrimit financiar për këtë shërbim të përfituar.

· Kombinimi i nivelit të taksës së pasurisë (apo taksave të tjera të përgjithshme) dhe detyrimeve financiare të përdoruesit: Kjo përqasje ndan financimin e shërbimit midis niveleve të llogaritura për komponentët publik dhe detyrimeve financiare të përdoruesve për komponentët privat.

Në fakt,  alternativat 2 dhe 3 nuk bazohet tërësisht në kuadrin ligjor ne fuqi
, por gjithësesi sistemi sot funksionon në një mënyrë të tillë për një pjesë të madhe të njësive vendore në vend, ku megjithëse ekzistojnë tarifa të drejtpërdrejta për shërbimet e pastrimit, ato janë jo të efektshme për sa kohë nuk lidhen direkt me kostot
 si dhe faktin që sistemi subvencionohet nga taksat e tjera vendore dhe të ardhurat e siguruara nga taksat në nivel kombetar

(iv) Tarifat jo-familjare
Tarifat ndaj bizneseve dhe industrisë duhet të përcaktohen brenda të njëjtit kuadër si tarifat familjare. Shërbimet ndaj këtyre konsumatorëve kryesisht bazohen tek nevoja e tyre për këto shërbime, çka i jep mundësi njësisë vendore të përcaktojë tarifat për shërbime specifike (dhe nivele shërbimi) të afruara, siç është përshembull largimi i mbetjeve të supermarketeve. 

Megjithatë, ndryshe nga përdoruesit familjarë, alternativat e vendosjes së tarifave për këta konsumatorë janë më të kufizuara. Autoritetet vendore duhet të bëjnë lidhjen e  detyrimeve financiare ndaj përdoruesve me kostot e këtyre shërbimeve. Struktura e tarifës duhet të reflektojë variablat e ndryshëm që ndikojnë në koston e ofrimit të shërbimit. Kjo përfshin distancën e konsumatorëve, llojin e mbetjeve (nëse lloji i mbetjeve indikon në kosto apo përfitime), dhe lloji i kontenierëve që kërkohen. Tarifa e adoptuar shpesh duhet të jenë me kosto konkuruese me firmat private.

Grumbullimi i mbetjeve tregtare dhe industriale nuk duhet të subvencionohet. Nëse kostot e grumbullimit të mbetjeve të njësisë vendore janë më të larta se ato të sektorit privat, bashkia nuk duhet të reduktojë tarifat e saj nën koston e tij për ofrimin e shërbimit.
Megjithatë, në realitet, zbatimi i kuadrit të mësipërm për tarifat jo-familjare paraqet vështirësi. Sipas ligjit për largimin publik të mbeturinave, bizneset e vogla dhe njësitë artizanale, përdorin sëbashku me familjet, kontenierët publik për hedhjen e mbetjeve, nëse prodhojnë mbetje urbane dhe nuk kalojnë një volum të caktuar ditor. Mospasja e një shërbimi të deleguar dhe mungesa e studimeve për nivelin e tarifave sipas kategorive të ndryshme të konsumatorëve jo familjarë, pengon autoritetet vendore të vendosin tarifa që lidhen direkt me kostot. Për më tepër, këtu influencojnë edhe faktorë të tjerë si, kufizimet ligjore për nivelin e tarifave për biznesin e vogël apo vendimmarja politike vendore për taksa të ulta. Për biznesit e madh, tregtar apo prodhues, është më e thjeshtë të përcaktohet tarifa variable që lidhen me kostot, por autoritetet vendore duhet të aplikojnë shërbime individuale për këta konsumatorë, për të qenë më të drejtpërdrejtë dhe të saktë për nivelin e tarifave.

(v) Tarifa për depozitimin (trajtimin) final të mbetjeve

Të gjithë ato njësi vendore që manaxhojnë vetë fushën e depozitimit të mbetjeve do të kenë nevojë të vendosin tarifa në hyrje për trajtimin  mbetjeve në këto vende/impiante. Këto detyrime financiare duhet të vendosen për të mbuluar si koston kapitale dhe atë operative në këto impiante të depozitimit/trajtimit final të mbetjeve, pra duhet të bazohen në koston e plotë të depozitimit/trajtimit për ton mbetje.

Zakonisht është e preferueshme të vendosim një detyrim financiar për depozitimin final të mbetjeve në bazë të masës (peshës) apo sasisë së mbetjeve të depozituara, e cila ka një lidhje të drejtëpërdrejtë me koston e përpunimit të tyre në fushë. Kur përdoret peshorja për mbetjet, detyrimi financiar duhet të bazohet mbi këtë sasi të peshuar. Kur nuk ka peshore për mbetjet, tonazhi i mbetjeve duhet të përcaktohet, duke iu referuar kapacitetit të mjeteve, në mënyrë që të vlerësojmë masën e mbetjeve të depozituara. Megjithatë, në realitet, njësitë vendore aplikojnë një tjetër mënyrë për tarifimin e trajtimit apo depozitimit të mbetjeve, duke përfshirë kostot për këto aktivitete tek tarifa e pastrimit. Në këtë rast kopsto e trajtimit/depozitimit të mbetjeve shpërndahet tek konsumatorët sipas peshës (normës së gjenerimit të mbetjeve) dhe I shtohet tarifës për grumbullimin e mbetjeve  dhe pastrimit të rrugëve. Të tjerë faktorë duhet të merret në konsideratë kur përcaktohen detyrimet financiare për depozitimin final të mbetjeve:
· Diferencimi sipas llojit të mbetjeve: detyrimet financiare për depozitimin e mbetjeve mund të variojnë sipas llojit të mbetjeve; përshembull për të zbatuar një politikë kombëtare apo vendore për riciklimin apo për reduktimin depozitimit të mbetjeve organike, mund të vendosen tarifa më të larta për këto lloj mbetjesh.
· Minimizimi i depozitimeve ilegale: njësitë vendore mund të lejojnë që një sasi e caktuar e mbetjeve të depozitohet pa ndonjë detyrim financiar. Në këtë mënyrë shpresohet që të minimizohen depozitimet ilegale, psh. kur ky fenomen është kthyer në një problem për njësinë vendore.
· Detyrimi financiar për rehabilitimin: në shumë bashki kostot e mbylljes dhe rehabilitimit të fushave të depozitimeve nuk përfshihen në detyrimet financiare për depozitimin final të mbetjeve. Kjo bën që bashkia në të ardhmen të ketë një kosto të lartë për t’u përballuar të pa faturuar. 
(vi) Nxitësat për reduktimin e mbetjeve dhe riciklimin

Tarifat e shërbimeve të mbetjeve të ngurta mund të ndikojë në ndryshimin e sjelljes së konsumatorëve, duke aplikuar nxitës për konsumatorët, për të reduktuar sasinë e mbetjeve të gjeneruara. Ndryshimi i tarifave do të ndryshojë sjelljen e konsumatorëve, vetëm kur ka një lidhje të drejtëpërdrejtë midis sasisë së mbetjeve të gjeneruara dhe tarifës së paguar. Nxitja e konsumatorëve për të reduktuar apo ndarë mbetjet mund të bëhet në disa mënyra:

· Tarifa të reduktuara për konsumatorët që ndajnë dhe depozitojnë mbetjet të ndara, që reduktojnë në burim mbetjet psh. duke i kompostuar, etj;

· Tarifa të rritura për disa lloje mbetjesh në hyrje të landfilleve, si psh., për mbetjet e riciklueshme ose ato organike, ku synohet trajtimi i tyre me metoda të tjera;

· Grumbullimi me pagesë i mbetjeve të riciklueshme apo të ripërdorshme në qendrat e grumbullimit të tyre.

(vii) Analiza për mundësinë dhe gadishmërinë  pagesës së tarifave
Një analizë në lidhje me mundësinë dhe aftësinë për të paguar duhet të zhvillohet si pjesë e procesit për llogaritjen dhe përcaktimin e tarifave të konsumatorëve. Fatura vjetore për familjet duhet të krahasohet kundrejt të ardhurave vjetore të familjeve brenda territorit të njësisë vendore, për të vlerësuar nëse shërbimet vendore mund të përballohen nga këto familje. Nëse disa familje nuk janë në gjëndje për të përballuar pagesën ndaj shërbimit të ofruar sipas tarifës së llogaritur, njësia vendore duhet të rimarrë në konsideratë nivelin e shërbimit
 nëse numri i familjeve është i lartë, ose  do të ketë nevojë të vlerësojë alternativat e mundshme të subvencionimit për këto familje. 
Analiza e mundësisë për të paguar është thelbësore për të siguruar që familjet nuk përjashtohen nga ofrimi i shërbimit vetëm nga fakti që ata nuk kanë mundësi të paguajnë. Tarifat e papërballueshme për t’u paguar do të përkthehen në nivele të larta mospagimi, e cila në fakt nuk përbën një bazë të qëndrueshme për strategjinë e tarifave lokale për mbetjet. Në konteksin e kësaj analize, kostot operacionale dhe totale vjetore (kapitale vjetore + operacionale vjetore) për familjet krahasohen me pragun e mundësisë për të paguar (1% e të ardhurave vjetore).
Autoritetet vendore duhet të sigurojnë llogaritjen e kapacitetit të vërtetë të konsumatorëve për të paguar tarifat e mbetjeve, në mënyrë që të subvencionojë skemën e manaxhimit të mbetjeve për të mbuluar boshllëkun e të ardhurave nga konsumatorët që nuk kanë mundësi të paguajnë (familjet me asistencë sociale ose të ardhura të ulëta).

Një mënyrë për të matur vullnetin e konsumatorëve për të paguar tarifat dhe nivelin e tyre, është anketimi i “gadishmërisë për të paguar” dhe marrja e opinioneve rreth rritjes së nivelit të tarifave apo aplikimin e nxitësve fiskalë për të zbatuar një politikë të caktuar vendore. Kjo mund të aplikohet duke anketuar “derë-më derë” grupe të caktuara konsumatorësh dhe mund të ndihmojë autoritetet vendore të vlerësojnë gadishmërinë e konsumatorëve për të paguar tarifat apo rritjen e tyre. 

Anketime të tilla rekomandohen sa herë që autoritetet vërejnë nivel të ulët pagesash apo kur planifikohet rishikimi i tarifave. Duhet të merret në konsideratë, hartimi i një plani masash zbutës, se si grupet e margjinalizuara do të asistohen me pagesën e taksave dhe tarifave të shërbimit të pastrimit, për të evituar çështjen e përjashtimit social.
2.7 Hapi 7: planifikimi i të ardhurave dhe strategjia për mbulimin e kostos
Për të mundësuar një parashikim realist të të ardhurave nga tarifat e mbetjeve për konsumatorët, autoritetet vendore duhet të marrin parasysh edhe faktorë të tjerë, që kufizojnë aftësinë e tyre për të arritur objektivat mbi këto të ardhura. Pranohet se ka disa faktorë socialë (të përmendur më sipër), të tillë si paaftësia për të paguar (për shembull, ekzistenca e familjeve me të ardhura të pakta) apo se disa konsumatorë nuk janë mësuar të paguajnë tarifa për mbetjet, apo autoritetet vendore nuk janë në gjendje të vjelin këto tarifa. Prandaj, autoritetet vendore duhet të marrin në konsideratë këta faktorë si dhe historikun e mbledhjes së tarifave në të shkuarën, kur planifikojnë të ardhurat vjetore nga tarifa e pastrimit.

Së fundmi, për të finalizuar procesin e planifikimit drejt objektivave për rikuperimin e kostos, të ardhurat e planifikuara për secilin konsumator, përmblidhen së bashku dhe krahasohen me totalin e kostove operative dhe kapitale. Nëse përqindja e rikuperimit (mbulimit) të kostos e tejkalon atë, vitet e ardhshme do të jetë më e lartë dhe do ketë progres drejt mbulimit total. Nëse jo, analiza duhet të përsëritet për të rivlerësuar nivelin e tarifave ose politikat vendore për subvencionimin e tarifave.

2.8 Hapi 8: komunikimi me konsumatorët

Në mënyrë që tarifat për mbetjet e ngurta të përballohen nga konsumatorët, është me rëndësi që procesi i vendojes së tarifave të jetë transparent dhe t’i komunikohet drejtpërsëdrejti të gjitha palëve të përfshira. Informacioni mbi shërbimet dhe kostot aktuale të manaxhimit të mbetjeve të ngurta urbane, duhet t’i shpjegohet banorëve. Autoritetet vendore duhet të ndërmarrin një fushatë të fuqishme sensibilizimi për të gjithë konsumatorët, veçanërisht për banorët, duke reklamuar shërbimin e grumbullimit të mbetjeve, rregullat dhe përgjegjësitë.

Procesi i komunikimit me përdoruesit duhet të jetë i qartë, në kontekstin se çfarë ata kanë të drejtë dhe nevojë në lidhje me shërbimet e ofruara ashtu dhe detyrimet e tyre kundrejt pagesës së tarifave dhe zbatimit të rregullave në lidhje me pastërtinë dhe shërbimet e manaxhimit të mbetjeve. Autoritetet vendore duhet të ndërmarrin dhe aplikojë teknika të ndryshme të komunikimit, si më poshtë:
a) Transparencë gjatë përcaktimit të tarifave të konsumatorëve: zhvillimi i aktiviteteve me pjesmarrjen e publikut ku publiku njihet dhe informohet rreth procesit të vendosjes së tarifave, qasja që është ndjekur dhe alternativat dhe strukturat e tarifave që janë marrë në konsideratë.

b) Takime konsultative: duhet të mbahen me përdoruesit apo konsumatorët, ku alternativat e ndryshme të tarifave prezantohen sëbashku me metodologjitë e përcaktimit të tyre. Në varësi se si takimet do të shkojnë, do të ishte mirë një takim final për të finalizuar dhe adoptuar tarifat sipas konkluzioneve nga këto takime.

Duke marrë në konsideratë që konsumatorët, kryesisht, nuk janë entuziastë për të paguar taksat dhe tarifat. Për këtë qëllim është e rëndësishme t’u shpjegohet sa më qartë se si është e përbërë tarifa apo të bëhen analogji apo krahasim me koston apo shpenzime të tjera jo-prioritare për gjithësecilin: për shembull, duke iu referuar shpenzimeve për “x” kafe në ditë ose “xx” cigare në ditë, etj, në mënyrë që të bëjmë krahasimin midis një nevojë të rëndësishme (qyteti apo lagjja ime duhet të jenë të pastër) dhe një tjetre jo shumë të rëndësishme (cigarja dhe kafeja nuk janë priorite të larta në jetë).

III.  MBLEDHJA E TË ARDHURAVE TË MANAXHIMIT TË MBETJEVE
Ngritja e një sistemi efektiv për grumbullimin e të ardhurave kërkon një skemë efikase të vjeljes të të ardhurave, e cila siguron që tarifat e pastrimit të mblidhen në nivelin më të lartë të mundshëm. Instrumentat kryesorë për përmirësimin e performancës së vjeljes së tarifave renditen si më poshtë:
· Analiza e nivelit të tarifës me normën e mbledhjes së saj

· Kuadri ligjor dhe rregullator
· Faturimi dhe zbatimi dhe detyrimi i vjeljes së tarifave
· Fushata informimi për pagesën e tarifave

3.1 Instrumentat kryesorë për përmirësimin e vjeljes së tarifave
(i) Analiza e nivelit të tarifës me normën e mbledhjes së saj

Sipas eksperiencave ndërkombëtare, nuk ka një trend apo lidhje të qartë midis nivelit të tarifave dhe normës së grumbullimit të saj. Një qasje e njëjtë identifikohet edhe në konteksin shqiptar. Duke u bazuar në të dhënat e marra nga disa autoritete vendore në rajonin e Shkodrës dhe Lezhës, rezulton se si lidhet norma e grumbullimit  të tarifave me nivelet e tyre. Kështu, janë identifikuar tre nivele tarifash, në vitin 2010: < 700Lek, 700-1000Lek dhe >1000 Lek, ndërsa norma e grumbullimit të tyre varion nga <30%, 30-50%, 50-70%, dhe 70-100%. Nga ana tjetër, në të njëtin grafik ilustrohet lidhja midis nivelit të tarifës dhe nivelit të shërbimit (niveli i mbulimit me shërbim pastrimi të territorit të njësisë vendore). 

Figure 2 Lidhja midis nivelit të tarifës, normës së grumbullimit të tarifës dhe nivelit të shërbimit

Grafiku i mëposhtëm ilustron nivelet e ndryshme të të ardhurave të mbetjeve për qytetin e Tiranës kundrejt procesit të rritjes së tarifës përgjatë një përiudhe 4-vjeçare (2006-2009)
.

Këta shembuj tregojnë se deri në një nivel të caktuar nuk ka një lidhje të qartë midis nivelit të tarifës dhe normës të grumbullimit të tyre, ku në pjesën më të madhe të rasteve norma e grumbullimit varet më shumë nga metoda e grumbullimit dhe konsistenca në grumbullimin e tyre, sesa nga vetë niveli i tarifës në vetvete. Nga ana tjetër, duke parë të dhënat e mësipërme, mund të kuptohet që nuk ka një lidhje të fortë midis nivelit të tarifës së mbetjeve dhe nivelit të shërbimit të ofruar. Kjo shpjegohet me faktin se sistemi ekzistues tarifor performon dobët, duke u mbështetur në një pjesë të madhe tek subvencionimi i këtyre shërbimeve, gjë e cila dobëson lidhjen reciproke midis tyre. 

Është e rëndësishme të përmendet që opsionet për mbulimin e kostos nuk lidhen vetëm me përmirësimin e të ardhurave nga tarifat, por lidhet edhe me mundësinë për të reduktuar kostot e shërbimit duke ofruar shërbime me kosto sa më efektive për të njëtën volum pune. 

(ii) Përmirësimi i kuadrit ligjor dhe rregullator
Një masë e rëndësishme për të ndihmuar në përmirësimin e të ardhurave nga mbetjet ka të bëjë me krijimin e një kuadri ligjor dhe rregulator që mbështet dhe përkrah funksionimin e gjithë sistemit financiar. Në këtë aspekt rekomandohen instrumentet e mëposhtme:

a) Aktet nënligjore në nivel vendor: Pasi nivelet e tarifave për secilin konsumator janë finalizuar, bashkia apo komuna i dërgon ato për miratim zyrtar pranë këshillit vendor përpara se t’i bëjë të aplikueshme. Kjo procedurë kryhet minimalisht çdo vit, por edhe më shpesh nëse kemi propozime për të ndryshuar nivelet e tarifave  në lidhje me mbetjet. 

Autoritetet vendore mund të hartojnë një rregullore për tarifat dhe të ardhurat e manaxhimit të mbetjeve. Kjo rregullore do të përcaktonte politikën vendore tarifore, ashtu dhe metodologjinë dhe rregulla të qarta për caktimin e tarifave, në ndihmë të personelit. Gjithashtu, në këtë rregullore mund të jepen rregullat dhe detyrimet e palëve, autoritetet vendore, ofruesi i shërbimit dhe konsumatorët. 

b) Politika e tarifave vendore: Çdo njësi vendore duhet hartojë  dhe zbatojë një politikë tarifash dhe të ardhurash vendore që përcaktojnë jo vetëm nivelet e tarifave të konsumatorëve, por edhe normën e subvencionimit dhe mbulimit të kostove të shërbimeve. Është e rëndësishme që kjo politikë vendore të mbështesë progresin e rritjes së të ardhurave dhe mbulimin e kostos dhe të reduktojë nivelin e subvencionimit. Kjo politikë vendore përfaqëson vullnetin e titullarit të njësisë vendore dhe duhet të ketë përkrahjen e këshilltarëve vendorë dhe të publikut.

c) Zbatimi i politikës tarifore: Rregullat më lart duhet të shoqërohen me sanksione të përshtashme për përmbushjen e tyre. Duhet të arrihen marrëveshje në mënyrën se si do të zbatohet kjo politikë në rastet e mospagesës të detyrimit tarifor, duke marrë në konsideratë masat për familjet e varfëra. Për këtë qëllim, autoritetet lokale mund të përdorin mekanizma të përshtatshëm për t’i detyruar konsumatorët që të paguajnë për shërbimin e mbetjeve që i ofrohet, si më poshtë: 

· Nxitësat/lehëtësirat fiskale: Praktika të tilla nxitëse si reduktimi me 10-20% të pagesës së tarifës së familjeve brenda 3-6 muajve të parë te vitit, mund të ndikojë në mënyrë të drejtpërdrejtë në nivelin e pagesës së tarifave. Këto masa lehtësuese mund të jenë akoma më të efektshme kur autoritetet kanë vendosur të rrisin nivelin e tarifave ekzistuese.
· Sanksione direkte në rast mospagese, si dhe penalitete apo kamata vonesë: krahas lehtësirave fiskale, bashkia duhet të aplikojë shtrëngesat fiskale si aplikimi i detyrimit të prapambetur dhe penaliteti mbi këtë detyrim, nga 20-50% të tij. 

· Bërjen të detyrueshme të pagesës të kësaj tarife duke e lidhur me ndonjë taksë të rëndësishme dhe të detyrueshme në nivel kombëtar ose vendor. 

· Penalizim, duke i kufizuar përdorimin e ndonjë shërbimi bazë në nivel lokal, psh. përjashtimi nga shërbimet administrative etj. Kjo masë mund të ketë efekt, por nuk ka është i mjaftueshëm për të siguruar rritjen e të ardhurave në nivelin e dëshiruar.
(iii) Faturimi 

Hapi i parë i sistemit të faturimit është të evidentohen të gjithë konsumatorët dhe të kategorizohen ata sipas karakteristikave (tipi, madhësia, natyra etj), të ngrihet një bazë e përditësuar të dhënash brenda kufijve administrativë. Kjo listë duhet të kontrollohet rregullisht, të paktën një herë në vit, për të siguruar se të gjitha lëvizjet e popullsisë si dhe ndryshimet e bizneseve të pasqyrohen saktësisht.

Pjesa më e madhe e autoriteteve vendore në Shqipëri e kryejnë vetë procesin e vjeljes së tarifave nëpërmjet zyrave të tyre vendore të taksave apo drejtorisë vendore të taksave dhe tarifave. Ndonjëherë, ata i vendosin tarifat e mbetjeve së bashku me tarifat e tjera vendore (të tilla si fatura e furnizimit me ujë
) apo taksa të tjera vendore (tatimi mbi pronën
) brenda së njëjtës faturë.

Autoritetet vendore mund t’i mbledhin vetë tarifat e mbetjeve me anë të procedurave normale (siç veprohet sot) ose, mund t’ia caktojnë përgjegjësinë e mbledhjes së tarifave një agjenti të jashtëm publik ose privat. Aktualisht, ka disa alternativa për vjeljen e tarifave të manaxhimit të mbetjeve nga familjet, të cilat janë si më poshtë vijon:
a) Alternativa 1- Njësia vendore grumbullon vetë tarifat: në kët qëllim prezanton një tarifë të detyrueshme për manaxhimin e mbetjeve, e cila efektivisht mund të transformohet në një tarifë specifike vendore për familjet apo konsumatorët e tjerë në lidhje me shërbimin e manaxhimit të mbetjeve. Tarifa mund të grumbullohet sëbashku me të ardhura e tjera të Bashkisë, ose të mblidhen veçmas. Baza për zbatimin e suksesshëm të kësaj alternative është krijimi i një detyrimi ligjor për qytetarët, që të paguajnë tarifën e pastrimit pa pasur nevojë për një marrëveshje të veçantë ose kontratë. Nëpërmjet përmirësimit të kuadrit rregullator vendor, autoritetet vendore mund të ushtrojnë më shumë trysni ndaj konsumatorëve në rast të mospagesës së tarifave.

b) Alternativa 2- Mbledhja e tarifës së mbetjeve së bashku me detyrime të tjera financiare për shërbime të tjera infrastrukturore: psh. përfshirja e tarifës së grumbullimit të mbetjeve tek fatura e energjisë elektrike. Kjo alternativë  nënkupton që si faturimi ashtu dhe mbledhja e tarifave për shërbime të veçanta bëhet sëbashku dhe më pas bëhet ndarja e të ardhurave respektivisht sipas secilit detyrim. Shërbimet më të përshtashme për t’i bashkuar me sistemin e tarifave nga mbetjet janë ato, ku ndërprerjet individuale janë të mundshme. Shërbimet publike, ku në faturën e tyre mund të shtohet edhe detyrimi financiar për shërbimin e mbetjeve mund të jenë: p.sh. energjia elektrike ose telefoni, ku në faturën që i dërgohet konsumatorit përmban dy emërtime pagesash: i parë i takon njërit nga shërbimet më lart, dhe tjetri tarifës së mbetjeve. 
c) Alternativa 3- Tarifa e grumbullimit të mbetjeve të bëhet nga kompanitë e grumbullimit të mbetjeve. Sipas kësaj alternative çdo familje apo konsumatorë të tjerë (biznese apo industri) duhet të nënshkruajnë një kontratë individuale dhe të paguajnë direkt operatorin e grumbullimit të mbetjeve. Ky kontraktor do t’i dërgojë mbetjet për në landfill dhe do të paguajë direkt operatorin që merret me manaxhimin e landfillit. Kjo alternativë mund të jetë më e përshtatshme për konsumatorët tregtarë/ industrialë të cilët mund të kenë një skemë të veçantë për grumbullimin e mbetjeve. 

Pjesa më e madhe e autoriteteve lokale në Shqipëri e mbledhin vetë tarifën në zyrat lokale të taksave apo departamenteve lokale të taksave. Ndonjëherë ata, tarifën e mbetjeve ja bashkangjisin tarifave të tjera vendore (si me faturën e ujit)
 ose taksave vendore (taksa e pasurisë
) në një faturë të vetme. Pak prej tyre ia kanë deleguar këtë shërbim ndonjë agjenti privat fiskal apo kompanie publike (Zyrat lokale të Postës). Ka gjithashtu sisteme të kombinuara, ku autoritetet lokale përmbushin procesin e faturimit duke përfshirë edhe dërgimin e faturës, ndërsa agjentët privat përmbushin mbledhjen e tarifës dhe zbatimin e masave detyruese shtrënguese, ose kombinime të tjera midis faturimit-mbledhjes-zbatimit.

Në përfundim, e gjithë marrëdhënia faturim-pagesë ka nevojë që të kontrollohet, dhe të analizohet në lidhje: a) me kush pagoi dhe kush jo, sipas listës së klientëve (konsumatorëve), të zbulojë se çfarë shkoi mirë dhe çfarë jo, për të kuptuar arsyet dhe faktorët kryesorë që kanë ndikuar.

Për të siguruar qëndrueshmërinë e sistemit, është e rëndësishme instrumentalizojmë përdorimin e disa mekanizmave të rëndësishëm, duke filluar me ndërgjegjësimin e konsumatorëve mbi përgjegjësitë dhe detyrimet për të paguar deri në aplikimin e instrumenteve që forcojnë zabtimin e tyre si sanksionet, gjobat etj.

IV.  HARTIMI I NJË BUXHETI VJETOR

4.1 Përcaktimi i buxhetit (në 8 hapa)
Hartimi i buxhetit vjetor të shërbimeve të manaxhimit të mbetjeve nuk është thjesht një proces burokratik që merr në konsideratë nevojat për shërbim, të përcaktuara nga funksionarët vendor, si dhe alokimi i fondeve për të mbuluar këto nevoja. Shpesh herë njësitë vendore përballen me situata dhe probleme të ndryshme që influencojnë buxhetimin e nevojave për shërbim. Kështu, për shkak të mangësive financiare apo mosrealizimit të të ardhurave, buxhetet vendore nuk financojnë dot nevojat dhe prioritetet dhe rrjedhimisht procesi transformohet në pagesën dhe kryerjen e vetëm të atyre shërbimeve që mund të financohen, sipas të ardhurave që disponojnë. Kjo qasje nuk nxit analizën e saktë të nevojave apo vlerësimin e potencialeve për reduktimin e kostove ashtu dhe dhe potencialet për rritjen e tarifave dhe të ardhurave.

Në vijim janë paraqitur hapat bazë për hartimin e një buxheti vendor për shërbimet e manaxhimit të mbetjeve:

a) HAPI 1:   përfshin vlerësimin e buxheteve/shpenzimeve të mëparshme dhe fazën e parakonsultimeve. Mbledhja dhe vlerësimi i të dhënave financiare që janë në dispozicion dhe konsultimi me aktorë të ndryshëm, do të ndihmojë autoritetet lokale për të përgatitur një buxhet sa më realist për zonën respektive apo aktivitetin që kryhet. Është e rëndësishme që të merret në konsideratë eksperienca e shkuar, tendencat dhe zhvillimet, të cilat kanë gjasa të ndikojnë në të ardhurat në të ardhmen. Vlerësimi financiar mundëson një pamje të përgjithshme të shpenzimeve dhe të ardhurave për bashkitë/komunat, gjatë dy ose tre viteve të fundit; ajo duket veçanërisht në shpenzimet për shërbimet ekzistuese të grumbullimit të mbetjeve dhe të ardhurat të gjeneruara direkt nga tarifat e pastrimit. 
b) HAPI 2: Identifikohen (llogariten) të gjitha kostot e ardhshme kapitale dhe operative në përputhje me planin e punës dhe investimet e parashikuara, ku përfshihen dhe kostot indikative për depozitimin final të mbetjeve.

c) HAPI 3: Identifikohen burimet e të ardhurave dhe potencialet vendore, hartohet ose konsultohet  plani financiar i investimeve, duke identifikuar mënyrat e realizimit apo mbulimit të tij. Këtu merren në konsideratë si burimet e jashtme dhe të brendshme të financimit ashtu dhe detyrimet financiare që rrjedhin nga kreditë.

d) HAPI 4: Paraqitet një gamë objektivash për mbulimin e kostove operative dhe të investimeve, duke propozuar tarifa indikative (psh. nëse do të mbulohen nga tarifat e përdoruesve) sipas analizës së kostove dhe planit financiar të sugjeruar. Një analizë e hollësishme bëhet për të ilustruar implikimin e tarifave të përdoruesve në mbulimin financiar të investimeve.
e) HAPI 5: Vlerësimi i burimeve të të ardhurave
 në dispozicion, për të financuar kostot operative, mirëmbajtjes, etj apo duke treguar kujdes në alternativat tarifore të përdoruesve.

f) HAPI 6: Alokimi i kostove sipas përfituesve. 

g) HAPI 7: Zhvillimi i një analize mbi mundësitë për të paguar shërbimet e propozuara të manaxhimit të mbetjeve.
h) HAPI 8: konsiston në paraqitjen e buxhetit të propozuar personave përgjegjës brenda pushtetit lokal për vlerësimin përfundimtar, negociatat dhe miratimin e tij.  


V. MONITORIMI DHE TREGUESIT FINANCIARË

Aspektet financiare janë thelbësore për shërbimet dhe për qëndrueshmërinë e tyre. Performanca financiare është e lidhur me përmbushjen e objektivave mbi çështjet financiare dhe matet nëpërmjet disa treguesve financiarë, që shqyrtohen përmes pyetjeve të mëposhtme:

· Sa i mbulon buxheti vjetor shpenzimet që rezultojnë nga nevojat (përkatësisht kostot operative, kostot e amortizimit apo të kostove kapitale)?

· Sa të ndryshme janë tarifat e miratuara në krahasim me ato që janë parashikuar në planin vendor të mbetjeve?

· Sa faturohet dhe sa është pjesa që paguhet (kostoja e rekuperimit)?

· Sa nga buxheti që mbulohet prej pagesave – rekuperim kostoje (të ardhurat nga tarifat)? 

· Cili është niveli i mbulimit të shpenzimeve nga tarifat e mbetjeve dhe të ardhurat specifike bashkiake?

· Sa të predispozuar janë konsumatorët (banorët, bizneset etj.) për të paguar për një shërbim më të mirë?

Zakonisht, të dhënat financiare grumbullohen rregullisht, nga departamentet e financës dhe të të ardhurave/taksave, brenda NJQV-ve. Çdo muaj, këto departamente duhet të ofrojnë të dhëna dhe informacion tek Kryetari i Bashkisë/Komunës dhe çdo tre muaj (përfshirë edhe raport vjetor) duhet të raportojnë zyrtarisht, për ofrimin e plotë të informacionit lidhur me arritjet dhe dështimet financiare dhe të të ardhurave, referuar indikatorëve të mësipërm. 
Për grumbullimin e mbetjeve të ngurta urbane, kostot kapitale variojnë nga 20-40%, kostot e fuqisë punëtore nga 20-60%, dhe kostot e konsumit dhe mirëmbajtjes variojnë nga 10-30%.  


Për fshirjen e rrugëve, kostot kapitale variojnë nga 20-30 %, kostot e fuqisë punëtore variojnë nga 50-70%, dhe kostot e konsumit dhe mirëmbajtjes variojnë nga 10-20%.  


Për transferimin e mbetjeve, kostot kapitale variojnë nga 50-65%, kostot e fuqisë punëtore variojnë nga 10-15%, dhe kostot e konsumit dhe mirëmbatjes variojnë nga 20-30%.


Për kompostim e mbetjeve, kostot kapitale variojnë nga 40-60%, kostot e fuqisë punëtore variojnë nga 15-30%, dhe kostot e konsumit dhe mirëmbajtjes variojnë nga 10-20%.  


Për trajtimin e mbetjeve me metoda të tilla si  tretja anaerobike apo inceneratori, kostot kapitale variojnë nga 60-85%, kostot e fuqisë punëtore variojnë nga 5-10%, dhe kostot e konsumit dhe mirëmbatjes variojnë nga 10-30%.


Për landfillin sanitar, kostot kapitale variojnë nga 40-70%, kostot e fuqisë punëtore variojnë nga 10-20%, dhe kostot e konsumit dhe mirëmbajtjes variojnë nga 20-30%.








           Niveli i tarifës (000 Lek)              Norma e grumbullimit të tarifës nga familjet (%)              Mbulimi i shërbimit të mbetjeve (%)











� Co-Plan, 2010, Politika e Mbulimit të Kostos në Sherbimin e Manaxhimit të Mbetjeve të Ngurta Urbane


� Që banojnë në zonë


� Industria dhe bizneset e mëdha


� Full Cost Accounting


� Cash Flow Basis


� vjetore


� Qendër e vogël riciklimi, e ngjashme me Qendrën e Riciklimit të Komunës Dajç (Lezhë) ose Qendrën e Riciklimit të Fierit.


� Ligji nr. 10117 dt 23.04.2009 “Në disa ndryshime për ligjin e mëparshëm për tarifat lokale ne nivël lokal” 


� Përcakton tarifat e drejtpërdrejta për shërbimet e pastrimit dhe manaxhimit të mbetjeve


� Përpos faktit që mblidhen një pjesë e këtyre tarifave


� Nga fondi I pakushtëzuar i qeverisë qendrore


� Duke ofruar alternativa shërbimi me kosto më të ulët


� Co-PLAN (2010) “ Politikat e mbulimit të kostos për MMNB”;


� Rasti i Bashkisë së Korçës


� Bashkia e Lezhës dhe Bashkia e Lushnjës


� Rasti i Bashkisë Korçë


� Bashkia Lezhë dhe Bashkia Lushnje


� vendore të grumbulluara: të drejtpërdrejta ose të taksave të tjera vendore

